
UHOHO RỌHẸ OPHARO ỌBE NA:

LUXEMBOURG

Iniọvo ri ghwoghwo ota kẹ ọshare ọvo vwẹ asan ra da rhuẹrẹ imoto. Ayen vwẹ itrati re se Ẹro vọ wo vwo ni Baibol na? vwọ kpọ iroro rọyen kpo Ota rẹ Ọghẹnẹ

IHWO REHẸ ẸKUOTỌ NA

562,958

IGHWOGHWOTA

2,058

IHWO RE RHE ẸKAROPHIYỌ NA VWẸ 2015

3,895



A shẹ ọbe nana-a, ọyen ẹbẹre-ọvo rẹ owian rẹ uyono ri Baibol rẹ akpọeje, re ruẹ womarẹ itetoro ro wonhwo.

Wọ da guọnọ ru itetoro, biko kpo www.jw.org/urh.

Jokpanẹ ke djerephia, asan ri nẹ Baibol rhe eje ra vwọba tota, Baibol Ọfuanfon Na ọyen i nurhe, ẹkẹvuọvo, e si ibieta na nene obo re siẹ eta rẹ Urhobo asaọkiephana. Wọ da rha mrẹ NW, gba riẹn nẹ New World Translation of the Holy Scriptures, 2013 Edition, ọyen o nurhe.

 3  Ikuegbe Rẹ Akpeyeren—Me Davwẹngba Me Vwọ Vwẹrokere Omamọ Udje

UDUGHWRẸN RẸ NOVEMBER 28, 2016–DECEMBER 4, 2016

 8  “E Jẹn Erhorha Ẹghọ Chọrọ Ovwan Ẹro-o”

UDUGHWRẸN RẸ DECEMBER 5-11, 2016

13  Sẹro rẹ Omakpokpọ rẹ Ẹwẹn, Wọ da Ga Vwẹ Ẹkuotọ Ọfa

Vwẹ ikpe evo rhire na, ihwo rẹ ẹkuotọ sansan yehẹ evunrẹ ikoko buebun. Uyovwinrota rẹsosuọ na cha chọn avwanre uko vwọ riẹn obo re dje uvi rẹ ọdavwẹ vwọ kẹ ihwo rẹ ẹkuotọ efa re rhe ukoko avwanre. Uyovwinrota rivẹ na che djekpahen oborẹ ihwo re ga vwẹ ẹkuotọ ọfa sa vwọ sẹro rẹ ẹdia rẹ ẹwẹn rayen.

21  Bọn Esegbuyota Wẹn Gan Kpahen Iphiẹrophiyọ Wẹn

UDUGHWRẸN RẸ DECEMBER 19-25, 2016

26  Vwo Esegbuyota Kpahen Ive rẹ Jihova

Iyovwinreta ivẹ nana cha fuẹrẹn ẹbẹre ivẹ rẹ esegbuyota re djisẹ rọyen vwẹ Hibru 11:1. Uyovwinrota rẹsosuọ na dje oborẹ esegbuyota avwanre sa vwọ rho je ganphiyọ. Uyovwinrota rivẹ na dje oboresorọ uvi rẹ esegbuyota vwọ vrẹ a de vwọ riẹn ebruphiyọ rẹ Jihova rhuẹrẹ vwọ kẹ avwanre.



31  Wọ Riẹnre Jovwo?






Ikuegbe Rẹ Akpeyeren

Me Davwẹngba Me Vwọ Vwẹrokere Omamọ Udje

Thomas Mclain Yen Gbikun na


Me da nọ: “Wọ riẹn ikpe mẹ?” Izak Marais rọhẹ Patterson, vwẹ New York da kpahen kẹ vwẹ nẹ, “Me riẹnrẹ dẹn.” Ọke yena me hẹ Colorado ro vwo se vwe na. Ji mi gbikun rẹ obo re ghwa ota yena rhe.








[image: Thomas vẹ Bethel McLain]


E VWIẸ vwẹ vwẹ Wichita, obẹ Kansas, U.S.A., vwẹ December 10, 1936. Mẹvwẹ yen ọmọkpako rẹ emọ ẹne rẹ ọsẹ vẹ oni mẹ vwiẹre. Ọsẹ vẹ oni mẹ re se William vẹ Jean nabọ ga Jihova. Ọsẹ mẹ yen odibo rukoko, ọyen odẹ re se oniọvo rọ vwẹrote ukoko na vwẹ ọke yena. Oni mẹ rode re se Emma Wagner yen vwẹ Baibol na vwo yono oni mẹ. Ọ je vwẹ Baibol na vwo yono ihwo efa buebun kerẹ Gertrude Steele rọ gare kerẹ imishọnare vwẹ Puerto Rico.* Mi de rhi vwo ihwo sansan re dia omamọ udje re me sa vwẹrokeri.






ME KAROPHIYỌ EMAMỌ UDJE




[image: Ọsẹ rẹ Thomas McLain, ọ vwẹ imagazini kẹ ihwo vwẹ okọkọ rẹ urhuvwu na]
Ọsẹ mẹ ro vwo mudia urhuvwu na ọke rọ vwọ vwẹ imagazini vwọ kẹ ihwo re wanvrẹ





Vwẹ ovwọnvwọn rẹ Saturday ọvo, ọke me vwọ hẹ ẹgbukpe iyorin, me vẹ ọsẹ mẹ vwẹ ọbe rẹ Uwevwin Orhẹrẹ vẹ Consolation (re se Awake! enẹna), vwọ kẹ ihwo re wan urhuvwu na. Ọke nana jẹ ẹkuotọ na phi Ofovwin Akpọeje II. Idọktọ ọvo rọ da udi vroma kọ hanrhe ọsẹ mẹ nẹ ọ djoshọ kidie ọ rhọnvwe vwobọ vwẹ ofovwin na-a. Idọktọ na da vwẹ opharo rọyen vwo duvwun ọ rẹ ọsẹ mẹ, ọ da ta: “Diesorọ wọ sa teyen ovwẹ-ẹ, ọvwoshọ ri ghevweghe na!” Oshọ mu vwe, ẹkẹvuọvo oborẹ ọsẹ mẹ ruru na vwerhen ovwẹ oma mamọ. Ọ kpahen kẹ-ẹ, ọ ghwa tẹnrovi ẹbe rọ vwọ kẹ ihwo ri kokori na. Siẹvuọvo na, isodje ọvo kọ wanvrẹn, idọktọ na de bunu se nẹ, “Yanrhe rhi mu ọvwoshọ nana!” Isodje na vwọ mrẹ nẹ ọshare na da udi vroma, kọ vuẹrẹ nẹ, “Kpo uwevwin wẹn, wo jẹ udiẹda vwo!” Ayen ihwo ivẹ da yanran. Uduefiogbere rẹ Jihova vwọ kẹ ọsẹ mẹ vwẹ ẹdẹ yena kẹ vwẹ omavwerhovwẹn mamọ. Ọsẹ mẹ vwo asan ivẹ re de brẹto vwẹ Wichita, ọsẹ mẹ yen ji brẹto rẹ idọktọ yena!





[image: Thomas McLain vẹ ọsẹ vẹ oni rọyen vwẹ uvwre rẹ 1940 fiẹ 1949]
Me vẹ ọsẹ vẹ oni mẹ ọke avwanre vwo kpo ọghwẹkoko vwẹ Wichita, uvwre rẹ 1940 fiẹ 1949





Me vwọ hẹ ẹgbukpe ẹrenren, ọsẹ vẹ oni mẹ da shẹ uwevwin vẹ eki rẹ avwanre, ayen da bọn uwevwin otete re se muẹ nẹ asan kpo asan, avwanre da je kua kpo asan ra da ma guọnọ ukẹcha vwẹ Colorado. Avwanre dia kẹrẹ asan re se Grand Junction, ọsẹ vẹ oni mẹ ekobaro, ayen ruiruo rẹ aghwa je vwẹrote eranvwe. Fikirẹ ebruphiyọ rẹ Jihova vẹ oruru rayen, a da rhe vwẹ ukoko mu. Vwẹ June 20, 1948, ọsẹ mẹ de bru vwe phiyame vwẹ ẹtẹrhe ame rọhẹ orhoma rẹ ugbenu, ọtiọyen ji te ihwo efa ri ji rhiabọreyọ uyota na, ihwo kerẹ Billie Nichols vẹ aye rọyen. Ayen ivẹ na ga kugbe ọke rẹ ọshare na vwọ dia oniruo okinriariẹ, ọtiọyen ọ je phia kẹ ọmọshare rayen vẹ aye rọyen.

Avwanre vwo omamọ oyerinkugbe vẹ ihwo ri vwobọ vwẹ iruo rẹ Uvie na vọnvọn, ma rho ihwo rẹ orua rẹ Steele kerẹ Don vẹ Earlene, Dave vẹ Julia, kugbe Si vẹ Martha, ayen djobọte akpeyeren mẹ mamọ. Ayen nẹrhẹ ovwẹ mrẹ obo re vwo phi Uvie na phiyọ ẹdia ẹsosuọ sa vwọ kẹ ohwo aghọghọ.






AVWANRE RHOMA KUA


Me vwọ hẹ ẹgbukpe 19, ugbeyan avwanre re se Bud Hasty da vuẹ vwẹ nẹ me rhe vwomaba ọyen vwẹ iruo ọkobaro na vwẹ United States. Oniruo okinriariẹ na da tanẹ avwanre kpo Ruston Louisiana, asan rẹ iniọvo buebun da dobọ rẹ iruo ẹga na ji. A vuẹ avwanre nẹ avwanre ru uyono rẹ udughwrẹn na eje otoro uchunu rẹ ihwo re rhere-e. Avwanre da rhe mrẹ omamọ asan re de se ru uyono na, a da je nabọ rhuẹrẹphiyọ. Avwanre ru uyono na eje, ẹkẹvuọvo, uvwre rẹ ọke ọvo, avwanre ihwo ivẹ ọvo yen dia uyono na. Ohwo ọvo ta ota na, ọrochekọ kọ rha kpahanphiyọ enọ na. Ọ da dia ẹbẹre rẹ udje, avwanre ihwo ivẹ yen kpo umukpe na, jẹ ohwo vuọvo nẹ avwanre-e! Ukuotọ rọyen, oniọvo aye ọvo rọ kpakore da rhe vwomaba avwanre. Ememerha na, ihwo evo rẹ avwanre yono kugbe ihwo re dobọ rẹ iruo ẹga na ji, da ton uyono ẹra phiyọ, o rhe kri-i avwanre de rhi vwo ukoko rọ nabọ ghwotọ.

Ẹdẹ ọvo, me vẹ oniọvo Bud da mrẹ oghwoghwota rẹ Church of Christ, rọ ta ota kpahen ẹkpo rẹ Baibol me ghwa riẹ-ẹn. Ọnana kpogho uvwe emerha, ọ da nẹrhẹ ovwẹ nabọ roro kpahen esegbuyota mẹ. Vwẹ ọsoso rẹ udughwrẹn ọvo, ọyen mi vwo ru uyono vwẹ ason rere me sa vwọ mrẹ ẹkpahọnphiyọ rẹ enọ rọ nọre. Ọyena nẹrhẹ mi ghini ru uyota na ọmẹ, ọtiọyena ke me rhẹro rẹ ọke ọfa me cha vwọ mrẹ ohwo ọfa tiọyen.

O rhe kri-i, oniruo okinriariẹ na da vuẹ vwẹ nẹ mi kpo El Dorado, obẹ Arkansas, ra vwẹ ukẹcha kẹ ukoko rọhẹ oboyin. Me vwọ hẹ oboyin, kọke kọke yen isodje rẹ Colorado vwo se vwe. Ẹdẹ ọvo me vwọ yanran, ekobaro evo da ro imoto mẹ, avwanre de vwo asidẹnti vwẹ Texas, imoto mẹ da guọghọ yẹghẹyẹghẹ. Avwanre de se oniọvo ọshare ọvo, o de rhi mu avwanre kpo uwevwin rọyen kugbe uyono. E de ghwoghwo obo re phia kẹ avwanre vwẹ uyono na, iniọvo na da kẹ avwanre igho. Ayen da shẹ imoto mẹ na idọla 25.

Avwanre de kpo Wichita, asan rẹ ugbeyan mẹ, Oniọvo McCartney, de ruiruo ọkobaro. Emeshare rọyen Frank vẹ Francis, re dia ejimẹ, igbeyan mẹ rhi te nonẹna. Ayen vwo imoto awanre ọvo rẹ ayen shẹ kẹ vwẹ idọla 25, rọ ghwa dia igho me vwọ shẹ ọmẹ ro miovwirin na. Ọnana yen obọ ẹsosuọ me vwọ mrẹ phephẹn nẹ Jihova kẹ vwẹ obo me guọnọre kidie mi phi Uvie na phiyọ ẹdia ẹsosuọ. Me vwọ hẹ asan rayen, orua nana de dje Bethel Crane kẹ vwẹ, ọnana oniọvo aye ro vwo oruru mamọ. Oni rọyen, Ruth, ọyen ohwo ro ji vwo oruru vwẹ Wellington, Kansas, ro ruiruo rẹ ọkobaro te ọke rọ vwọ vrẹ ẹgbukpe 90. O te ẹgbukpe ọvo-o, me vẹ Bethel da rọvwọn vwẹ 1958, ọ da rhe vwomaba vwẹ kerẹ ọkobaro vwẹ El Dorado.






EDURHIE RẸ OMAVWERHOVWẸN


Fikirẹ omamọ udje sansan rẹ avwanre mrẹre nẹ ọkiemọ rhe, avwanre de brorhiẹn ra vwọ vwomakpahotọ kẹ kiruo kiruo rẹ ukoko rẹ Jihova vwọ kẹ avwanre. E ji avwanre kerẹ ekobaro oghẹresan kpo Walnut Ridge rọhẹ Arkansas. Vwọba, vwẹ ukpe rẹ 1962, oma vwerhen avwanre mamọ e vwo durhie avwanre kpo iklasi 37 rẹ Isikuru rẹ Gilead. Ọ kẹ avwanre aghọghọ rode, avwanre vwọ riẹn nẹ Don Steele jehẹ iklasi yena. Avwanre vwo wontọ nẹ isikuru na, e de ji vwe vẹ aye mẹ kpo Nairobi vwẹ Kenya. Oshọ vọn avwanre evun, ọke rẹ avwanre vwo vrẹn nẹ New York, ẹkẹvuọvo oshọ yena hirhe phiyọ aghọghọ ọke avwanre vwọ mrẹ iniọvo na ri rhi dede avwanre vwẹ asan rẹ aropleni de wontọ vwẹ Nairobi!



[image: Thomas vẹ Bethel McLain kugbe Mary vẹ Chris Kanaiya vwẹ Nairobi, Kenya]
Avwanre vẹ oniọvo Mary vẹ Chris Kanaiya vwọ hẹ iruo aghwoghwo na vwẹ Nairobi





Avwanre de rhi vwo ẹguọnọ rẹ Kenya vẹ iruo aghwoghwo na. Ihwo ẹsosuọ avwanre vwẹ Baibol na yono re nabọ yanphiaro yen Chris vẹ Mary Kanaiya. Ayen jehẹ ẹga ọkieje rhi te nonẹna vwẹ Kenya. Ukpe rọ vwọ kpahọn, e de ji avwanre kpo Kampala vwẹ Uganda, avwanre yen imishọnare ẹsosuọ vwẹ ẹkuotọ yena. Ọnana ọke rẹ omavwerhovwẹn kidie ihwo buebun guọnọ yono kpahen Baibol na, ayen da je rhe dia iniọvo. Ẹkẹvuọvo, ẹgbukpe erha gbe ubro vwọ wan nu, avwanre de vrẹn nẹ Africa re vwo orua robọ avwanre. Avwanre de rhivwin kpo United States. Ẹdẹ avwanre vrẹn nẹ Africa, oshọ rọhẹ evun avwanre rho nọ ọ rọ herọ ọke ẹsosuọ avwanre vwọ cha. Avwanre nabọ rhi vwo ẹguọnọ rẹ ihwo rẹ Africa na re, avwanre ji vwo ẹwẹn nẹ ẹdẹ ọvo avwanre che rhivwin rhe.






IRUO KPOKPỌ


Avwanre kua kpo Colorado, asan rẹ ọsẹ vẹ oni mẹ dia. O rhe kri-i, aye mẹ de vwiẹ ọmọ ẹsosuọ rẹ avwanre Kimberly, ọ vwọ hẹ ẹgbukpe ọvo gbe emeranvwe iyorin, avwanre de rhe vwiẹ Stephany. Ọnana iruo kpokpọ. Kerẹ emiọvwọn, avwanre nabọ davwẹngba vwọ kọn uyota na phiyọ ubiudu rayen. Avwanre guọnọ dia omamọ udje vwọ kẹ ayen kirobo rẹ ihwo dia vwọ kẹ avwanre. Ọ da ohwo mamọ nẹ dede nẹ omamọ udje se djobọte emọ, ọ dia ọyen e vwo vwo imuẹro nẹ ayen cha ga Jihova siẹrẹ ayen da ghwanre nu-u. Oniọvo mẹ otete vẹ oniọvo aye ọvo de nẹ ukoko na. Ẹrhovwo mẹ yen, e jẹ ayen rhoma rhe vwẹrokere omamọ udje re phiyotọ kẹ ayen na.

Ẹroevwote rẹ emetẹ na kẹ avwanre aghọghọ, avwanre je davwẹngba vwo ruẹ erọnvwọn kuẹgbe kerẹ orua. Ọ vwọ dianẹ ugbenu kẹrẹ asan avwanre dia na, orua avwanre heha ra da vwẹ orọnvwọn rọ pha kerẹ ophapha vwọ djẹ vwẹ enu rẹ imicho ri djemu ugbenu (skiing). Avwanre vwẹ ọke nana vwo nene emọ avwanre gbikun kuẹgbe. Avwanre ji gbikun ọke avwanre de chidia riariẹ erhanre vwẹ ovwọnvwọn. Dede nẹ ayen jehẹ imitete, ayen nọ enọ kerẹ, “Die mi che ru me da ghwanre?” vẹ “Oka rẹ ohwo vọ me cha rọvwọn?” Avwanre davwẹngba vwo yono emọ avwanre erọnvwọn rẹ ẹwẹn; oborẹ ayen sa vwọ tẹnrovi iruo rẹ ẹga ọkieje vẹ aghwanre rọ herọ ra vwọ rọvwọn ohwo ro ji vwo ẹwẹn tiọyen. Avwanre yono ayen nẹ orọnvwe ghwe fo vwọ kẹ imitete-e. Avwanre ta ota nana ọkieje, “Wo se vwo ẹwẹn rẹ orọnvwe wọ da vrẹ ẹgbukpe 23 re.”

Kirobo rẹ ọsẹ vẹ oni avwanre ruru, avwanre kpo uyono ji vwobọ vwẹ iruo aghwoghwo na kuẹgbe kerẹ orua. Avwanre vwo ọrhuẹrẹphiyotọ rere iniọvo rehẹ ẹga ọkieje vwọ rhe dia uwevwin avwanre. Avwanre je ta omamọ ota kpahen ọke avwanre vwọ ga kerẹ imishọnare. Avwanre ji vwo ẹwẹn nẹ ẹdẹ ọvo avwanre ihwo ẹne na se kpo Africa. Emọ avwanre ghene guọnọ kpo oyan yena.

Kọke kọke yen avwanre vwo ru ẹga orua, ọkiọvo avwanre ru udje rẹ ẹdia sansan re sa vwomaphia vwẹ isikuru. Emọ na me dia Iseri re kpahan phiyọ enọ. Ọnana kẹ avwanre aghọghọ, ọ je kẹ ayen uduefiogbere. Ayen vwọ ghwanra na, ọkiọvo kẹ ayen brenu kpahen ẹga orua na. Ẹdẹ ọvo, fikirẹ ofudjevwe, me da van ku ayen nẹ ayen kpo uvun rayen, avwanre rhe che ru ẹga orua na-a. O gbe ayen unu mamọ, kẹ ayen viẹ ayen da je tanẹ ayen guọnọ ruo. Ọ da nẹrhẹ avwanre mrẹvughe nẹ emọ na vwo ọdavwaro kpahen erọnvwọn rẹ ẹwẹn vwẹ ubiudu rayen. Ayen de rhi vwo ẹguọnọ rẹ uyono na, avwanre je kẹ ayen uphẹn vwọ ta ẹwẹn rayen. Ọ bẹn ọkiọvo siẹrẹ ayen da tanẹ ayen vwo imuẹro kpahen iyono rẹ Baibol evo-o. Dedena, avwanre riẹn obo rehẹ ubiudu rayen. Avwanre de nene ayen fuẹrẹn ota na nu, kẹ ayen rhiabọreyọ ẹro rẹ Jihova vwo ni ẹdia na.






RE VWO WENE NENE EWENE EFA


Ememerha na, owian ra vwọ ghẹrẹ emọ na de rhi notọ. Womarẹ ukẹcha vẹ odjekẹ rẹ ukoko rẹ Jihova, emọ avwanre de rhi vwo ẹguọnọ rẹ Jihova. Oma vwerhen avwanre mamọ ayen vwọ ton iruo ọkobaro phiyọ ọke ayen ghwe vwo wontọ nẹ isikuru nu, ayen de ji yono iruo ayen sa vwọ ghẹrẹ oma rayen. Ayen vẹ iniọvo eya ivẹ efa de kpo asan ra da ma guọnọ ukẹcha vwẹ Cleveland rọhẹ Tennessee. Urhuru rayen si avwanre ọkieje, jẹ oma vwerhen avwanre nẹ ayen hẹ ẹga ọkieje na. Me vẹ aye mẹ da rhoma ton iruo ọkobaro phiyọ, rọ rhe kẹ avwanre uphẹn rẹ ẹga efa. Me gare kerẹ ọchuko rẹ oniruo okinriariẹ, avwanre je wiowian vwẹ eghwẹkoko.

Tavwen emọ na ki kpo Tennessee, ayen ke kpo oghọn ukoko rọhẹ London, obẹ England. Vwẹ oboyin, Stephany, rọhẹ ẹgbukpe 19 ọke yena da mrẹ Paul Norton, rọ ga vwẹ Bẹtẹl. Ayen vwọ yanran ọke ọfa, Kimberly da mrẹ Brian Llewellyn, rọ vẹ Paul gba wiowian vwẹ asan ọvo. Paul vẹ Stephany da rọvwọn ọke ro vwo te ẹgbukpe 23 nu. Brian vẹ Kimberly da rha rọvwọn ukpe rọ vwọ kpahọn, ọke rọ vwọ hẹ ẹgbukpe 25. Ayen ghene dia te ẹgbukpe 23 tavwen ayen ke rọvwọn. Ayen rọvwọn ihwo rẹ ayen guọnọ rọvwọn, avwanre nabọ ghwobọphiyọ ojẹ rayen.



[image: Thomas vẹ Bethel McLain kugbe emetẹ rayen ivẹ vẹ egọ rayen]
Avwanre vẹ Paul, Stephany, Kimberly kugbe Brian vwẹ oghọn ukoko rọhẹ Malawi, vwẹ ukpe rẹ 2002





Emọ na vuẹ avwanre nẹ omamọ udje rẹ avwanre kugbe esẹ vẹ ini rode rayen chọn ayen uko vwo nyupho rẹ iji rẹ Jesu nẹ ‘a ka guọnọ Uvie na ẹsosuọ,’ tobọ vwẹ ọke rẹ uweren ọgangan. (Mat. 6:33) Vwẹ April 1998, e de durhie Paul vẹ Stephany kpo iklasi 105 rẹ Isikuru rẹ Gilead. Ayen vwo wontọ nu, e de ji ayen kpo Malawi vwẹ Africa. Ọke vuọvo yena, e de durhie Brian vẹ Kimberly kpo Bẹtẹl rọhẹ London, ọmọke vwọ wan nu, e de wene ayen kpo Bẹtẹl rọhẹ Malawi. Oma vwerhen avwanre mamọ kidie ọnana yen akpọ ro me yovwin rẹ ighene se yerin.






EDURHIE OYOYOVWIN ỌFA


Vwẹ January 2001, ọyen e vwo se use yena mi djunute vwẹ ọtonphiyọ yen. Oniọvo Marais, rọ dia oniruo rẹ Umẹ Rọvwẹrote Iruo rẹ Efanfan, da vuẹ vwẹ nẹ ukoko na guọnọ vwẹ uyono vwo mu kẹ ihwo ri ruiruo rẹ efanfan rehẹ akpọneje, ọtiọyena, a guọnọ yono uvwe me vwọ dia ọvo usun rẹ ihwo ri che yono ayen dede nẹ me hẹ ẹgbukpe 64. Me vẹ aye mẹ da nẹrhovwo kpahọn, je vuẹ ini avwanre kpahọn. Ayen guọnọre nẹ avwanre yanran, dede nẹ ayen rha cha sa mrẹ ukẹcha avwanre-e. Mi de se ukoko rhivwin nẹ avwanre vwomakpahotọ vwọ kẹ uphẹn ọghanghanre nana.

Ọke yena, avwanre da rhe riẹn nẹ oni mẹ vwo ọga rẹ ikansa. Me da vuẹ nẹ avwanre cha domaji rere avwanre vẹ oniọvo mẹ Linda sa vwọ vwẹrote. Oni mẹ da ta: “Wọ nama davwọ-ọn, ọga na cha tobọ ganphiyọ wọ rha yanra-an.” Ọtiọyen Linda je ta. Obicha vẹ omaevwoze rayen kugbe iniọvo rẹ ukoko na te avwanre ẹwẹn mamọ! Avwanre vwo kpo Watchtower Educational Center vwẹ Patterson nu, ọke vwo rhie, Linda de se vwe nẹ oni mẹ ghwu nure. Vwo nene ọdavwẹ rẹ oni mẹ, avwanre de muomaphiyọ iruo kpokpọ nana vọnvọn.

Asan ẹsosuọ re ji avwanre ra yen oghọn rẹ ukoko rọhẹ Malawi, asan rẹ emọ avwanre ivẹ vẹ eshare rayen hepha, a mrẹ vwo dje aghọghọ rọye-en. Oma vwerhen avwanre mamọ avwanre vwọ mrẹ ohwohwo! Vwo nẹ etiyin, avwanre de kpo Zimbabwe vẹ Zambia. Me vwẹ ẹgbukpe erha gbe ubro vwo yono ihwo ri ruiruo efanfan. Ọke yena vwọ wan nu, a da tanẹ avwanre rhivwin kpo Malawi re si ikuegbe rẹ iniọvo ri rhiẹromrẹ omukpahen kidie ayen rhọnvwe vwobọ vwẹ oseghe rẹ usuo-on.*



[image: Thomas vẹ Bethel McLain hẹ iruo aghwoghwo na vẹ ivwrọmọ rayen]
Avwanre hẹ iruo aghwoghwo na vẹ ivwrọmọ avwanre





Vwẹ ukpe rẹ 2005, avwanre de rhivwin kpo Basalt vwẹ Colorado, me vẹ aye mẹ da rhoma ton iruo rẹ ọkobaro phiyọ. Vwẹ 2006, Brian vẹ Kimberly da rhe dia kẹrẹ avwanre ọke rẹ ayen vwo vwiẹ emetẹ rayen ivẹ Mackenzie vẹ Elizabeth. Paul vẹ Stephany je ga vwẹ Malawi, Paul ga vwẹ Umẹ Rọvwẹrote Oghọn Ukoko na. Asaọkiephana, mi vwo siẹkẹrẹ ẹgbukpe 80 re na, ọ kẹ vwẹ aghọghọ me vwọ mrẹ ighene ri nene uvwe wian jovwo ayen vwo vwobọ vwẹ iruo na vọnvọn. Avwanre vwo omavwerhovwẹn enẹna fikirẹ omamọ udje re phiyotọ kẹ avwanre, kugbe ọ rẹ avwanre ji phiyotọ kẹ emọ vẹ ivwrọmọ rẹ avwanre.









^ e?ko. 5 Wo se se ikuegbe rẹ iruo rẹ imishọnare rẹ orua rẹ Steele vwẹ Uwevwin Orhẹrẹ rẹ May 1, 1956 aruọbe 269 re te 272, kugbe ọ rẹ March 15, 1971, aruọbe 186 re te 190 e rẹ oyibo.


^ e?ko. 30 Kerẹ udje, se ikuegbe rẹ akpeyeren rẹ oniọvo Trophim Nsomba vwẹ Uwevwin Orhẹrẹ rẹ April 15, 2015 aruẹbe 14-18, ọ rẹ oyibo.

“E Jẹn Erhorha Ẹghọ Chọrọ Ovwan Ẹro-o”


“E jẹn erhorha ẹghọ chọrọ ovwan ẹro-o.”—HIB. 13:2.

UNE: 124, 79

DIE YEN ẸKPAHỌNPHIYỌ WẸN?


	Diesorọ e vwo wene ẹro re vwo nẹ erhorha?



	Mavọ yen Boaz vwọ vwẹ ẹro rẹ Jihova vwo nẹ erhorha vwo ni Rutu?



	Idjerhe vọ yen avwanre se vwo dje uruemu esiri vwọ kẹ erhorha?












1, 2. (a) Egbabọse vọ yen erhorha buebun hirharokuẹ nonẹna? (Ni uhoho rẹsosuọ na.) (b) Ẹkarophiyọ vọ yen ọyinkọn Pọl vwọphia, kẹ enọ vọ yen ọnana ghwa rhe?

Ọ VRẸ ẹgbukpe 30 re, Osei,[1] rọ je dia Oseri rẹ Jihova vwẹ ọke yena-a, vwo nẹ Ghana kpo Europe. Ọ da ta: “Me da rhe mrẹvughe nẹ ihwo buebun tobọ davwenrhọ mẹ-ẹ. Aruọke na ji shephiyọ oma mẹ-ẹ. Ekpahen ro mu vwe ọke mi vwo vrẹn nẹ asan re de wontọ nẹ aropleni ganre mamọ, ke me viẹ.” Osei riẹn ejajẹ rẹ ihwo na-a, ọtiọyena ọ vrẹ ẹgbukpe ọvo o ki se vwo omamọ iruo. Ọ vwọ dianẹ orua rọyen sheri kẹ na, kọ rhe dia ẹdia rẹ ọruvwohwo, urhuru ro vwo kpo ko sio.

2 Vwẹ ẹro roro obo wọ guọnọre nẹ e ru kẹ wẹ ọ da dianẹ wẹ yehẹ ẹdia tiọyena. Oma cha vwerhen owẹ siẹrẹ a da nabọ dede uwe vwẹ Ọguan Ruvie dede nẹ ẹkuotọ yẹrẹ ohọroma wẹn fẹnẹre? Vwọrẹ uyota, Baibol na vuẹ Inenikristi nẹ “e jẹn erhorha ẹghọ” chọrọ ayen ẹro-o. (Hib. 13:2) E jẹ a fuẹrẹn enọ nana: Ẹro vọ yen Jihova vwo nẹ erhorha? Diesorọ e vwo wene ẹro avwanre vwo nẹ erhorha? Ukẹcha vọ yen a sa vwọ kẹ ihwo rẹ ẹkuotọ efa ayen sa vwọ riẹn nẹ e rhiabọdede ayen vwẹ ukoko na?






ẸRO RẸ JIHOVA VWO NẸ ERHORHA


3, 4. Kirobo rẹ Eyanno 23:9 tare, ẹro vọ yen ihwo rẹ Izrẹl na vwo ni erhorha, kẹ diesorọ?

3 Jihova vwo sivwin ihwo rọyen nẹ otọ rẹ Ijipt nu, ọ da kẹ ayen irhi ri shekpahen uruemu esiri rẹ ayen ru vwọ kẹ erhorha buebun rehẹ ohri rayen. (Eyan. 12:38, 49; 22:21) Ọke buebun erhorha tiọyena ivwiogbere, ọtiọyena, Jihova de vwo omamọ ọrhuẹrẹphiyotọ vwọ kẹ ayen. Ọrhuẹrẹphiyotọ ọvo tiọyen yen uphẹn rẹ ayen vwo gbugbon.—Liv. 19:9, 10.

4 Ukperẹ Jihova vwọ gba emọ rẹ Izrẹl nẹ ayen muọghọ kẹ erhorha, ọ da ta ota ro te ayen ẹwẹn, rọ sa nẹrhẹ ayen vwo erorokẹ. (Se Eyanno 23:9.) Ayen riẹn ‘obo rọ hepha ra vwọ dia ọrhorha.’ Tavwen ayen ke tobọ dia eviẹn, ihwo rẹ Ijipt na vwo utuoma kpahen ayen fikirẹ asan rẹ ayen nurhe vẹ ẹga rayen. (Jẹn. 43:32; 46:34; Eyan. 1:11-14) Ihwo rẹ Izrẹl na rhiẹromrẹ oja rọ herọ ra vwọ dia ọrhorha, ẹkẹvuọvo, Jihova guọnọre nẹ ayen ni ọrhorha rọhẹ ohri rayen kerẹ “ọmotọ.”—Liv. 19:33, 34.

 5. Die yen cha chọn avwanre uko vwọ vwẹrokere ẹro rẹ Jihova vwo nẹ erhorha?

5 Avwanre ji vwo imuẹro na nẹ Jihova ji vwo ọdavwẹ rẹ ihwo ri nẹ ẹkuotọ efa rhe rehẹ ukoko avwanre nonẹna. (Urhi 10:17-19; Mal. 3:5, 6) E de roro kpahen egbabọse ayen rhiẹromrẹ, kerẹ utuoma yẹrẹ ejajẹ ọrhorha, ọ cha nẹrhẹ avwanre guọnọ idjerhe re se vwo dje uruemu esiri vẹ erorokẹ kẹ ayen.—1 Pita 3:8.






OFORI NẸ E WENE ẸRO RẸ AVWANRE VWO NẸ ERHORHA?


6, 7. Die yen djerephia nẹ Inenikristi rẹ ẹgbukpe ujorin ẹsosuọ ghwie utuoma nẹ ẹwẹn rayen?

6 Inenikristi rẹ ẹgbukpe ujorin ẹsosuọ davwẹngba vwo ghwie utuoma rọhẹ uvwre rẹ ihwo rẹ Ju nẹ ẹwẹn rayen. Vwẹ Pẹntikọst rẹ ukpe 33, iniọvo re dia Jerusalẹm de dje uruemu esiri kẹ Inenikristi kpokpọ ri nẹ ẹkuotọ efa rhe. (Iruo 2:5, 44-47) Ẹguọnọ rẹ Inenikristi re dia Ju dje vwọ kẹ iniọvo rayen ri nẹ asan efa rhe na, djerephia nẹ ayen ghene riẹn otọ rẹ ota na “erhorha ẹghọ,” rọ dia ‘uruemu esiri re dje kẹ erhorha.’

7 Ukoko rẹ ọke yena vwọ rhuaphiyọ na, uruemu rẹ omaẹfẹnẹ da rhe vwomaphia. Ihwo rẹ Ju re jẹ Grik de brenu nẹ e chukokuẹ eyauku rayen. (Iruo 6:1) A sa vwọ rhuẹrẹ ẹdia na phiyọ, iyinkọn na da sane eshare ighwrẹn rere ayen vwẹrote ẹdia nana. Edẹ rẹ Grik yen eshare nana vwori, ro djerephia nẹ iyinkọn na guọnọ si ẹwẹn rẹ omaẹfẹnẹ na nẹ ubiudu rẹ Inenikristi rẹ ọke yena.—Iruo 6:2-6.

8, 9. (a) Die yen se djephia nẹ avwanre vwo ẹwẹn rẹ utuoma yẹrẹ omaẹfẹnẹ? (b) Die yen ofori nẹ avwanre ghwie nẹ ubiudu avwanre? (1 Pita 1:22)

8 O vwẹ obo ro ru wa-an, asan re nurhe djobọte ohwo. (Rom 12:2) Vwọba, ihwo re dia kẹrẹ avwanre, e re nene wiowian, yẹrẹ e rehẹ isikuru avwanre ta eta ebrabra kpahen ihwo rẹ ẹkuotọ yẹrẹ ejajẹ efa. Mavọ yen oka rẹ eta tiọyena djobọte avwanre wan? Die yen avwanre ruẹ siẹrẹ ohwo da vwẹ orere yẹrẹ ẹkuruemu avwanre vwọ jehwẹ?

9 O ji vwo ọke ọvo rẹ ọyinkọn Pita vwo vwo utuoma kpahen ihwo re dia ihwo rẹ Ju-u, jẹ, ememerha na o de si utuoma na nẹ ẹwẹn rọyen. (Iruo 10:28, 34, 35; Gal. 2:11-14) Idjerhe vuọvo na, avwanre de noso nẹ ẹwẹn rẹ utuoma yẹrẹ omaẹfẹnẹ rhe avwanre, e jẹ a davwẹngba vwo ghwie nẹ ubiudu avwanre. (Se 1 Pita 1:22.) Avwanre se roro kpahen ẹdia nana; otoro asan re nurhe-e, avwanre eje gbare-e ọtiọyena, o vwo ohwo vuọvo ro muwan kẹ usivwi-in. (Rom 3:9, 10, 21-24) Kẹ diesorọ e vwo no nẹ avwanre yovwin nọ ihwo efa? (1 Kọr. 4:7) E jẹ avwanre vwo ẹro rẹ ọyinkọn Pọl ọke rọ vwọ vuẹ ihwo ra jẹreyọ na nẹ ayen “gbe hẹ erhorha kugbe ihwo re kua rhe-e, ẹkẹvuọvo . . . ihwo rẹ evwruvwevwi rẹ Ọghẹnẹ.” (Ẹfe. 2:19) Ẹgbaẹdavwọn re vwo si utuoma re vwo kpahen ihwo rẹ ẹkuotọ ọfa nẹ ẹwẹn cha chọn avwanre uko vwo ku ohwo ọkpokpọ na phiyọ.—Kọl. 3:10, 11.






OBO RE SE VWO DJE URUEMU ESIRI KẸ ERHORHA


10, 11. Idjerhe vọ yen Boaz vwọ vwẹ ẹro rẹ Jihova vwo nẹ erhorha vwo ni Rutu rọ dia ohwo rẹ Moab?

10 Boaz vwẹ ẹro rẹ Jihova vwo nẹ erhorha vwo ni Rutu rọ dia ohwo rẹ Moab. Ọke ro rhi vwo ni udju rọyen vwẹ ọke orhọ, Boaz de vwo oniso rẹ aye ọvo rọ dia ọrhorha rọ je dia ọgbowian, ọke ro vwo gbugbon nene ewiowian na. Boaz vwo nyo nẹ aye na yare uphẹn tavwen o ki gbugbon dede nẹ o vwo uturhi na, Boaz da vwẹ uphẹn kẹ nẹ ọ tobọ yoro evo vwo nẹ ekrun rẹ eka na.—Se Rutu 2:5-7, 15, 16.

11 Otaẹtakuẹgbe rọ vwọ kpahọn djerephia nẹ Boaz vwo ọdavwẹ rẹ Rutu fikirẹ ẹdia rẹ ọrhorha rọ hepha. Ọ da nẹrhẹ ọ vuẹ nẹ o sikẹrẹ emetẹ na rere eshare na vwo je kpokpo. Ọ nabọ kẹ ame vẹ emu kirobo rọ vwọ kẹ ewiowian rọyen na. Vwọba, Boaz phiuduphiyọ awọ ukperẹ ọ vwọ vwẹ ẹro ri saka vwo no.—Rutu 2:8-10, 13, 14.

12. Idjerhe vọ yen uruemu esiri re dje kẹ erhorha se vwo djobọte ayen vwọrẹ erhuvwu?

12 Ẹguọnọ rẹ Rutu vwo kpahen oni-orọnvwe rọyen na te Boaz ẹwẹn mamọ, ọtiọyen ji te orhiẹn rẹ Rutu bruru rọ vwọ dia odibo rẹ Jihova. Uruemu esiri rẹ Boaz na, ọyen odjephia rẹ ẹguọnọ ro jẹ rhẹriẹ rẹ Jihova vwo kpahen aye nana ro rhi ‘siomanu vwẹ otọ rẹ ibekpe rẹ Ọghẹnẹ rẹ Izrẹl na.’ (Rutu 2:12, 20; Isẹ 19:17) Nonẹna, uruemu esiri rẹ avwanre dje kẹ “ihwo na ejobi” sa chọn ayen uko vwọ mrẹ uyota na vughe, je riẹn nẹ Jihova vwo ẹguọnọ rayen mamọ.—1 Tim. 2:3, 4.



[image: Ihwo orua ri dede ohwo kpokpọ ro nẹ ẹkuotọ ọfa rhe Ọguan Ruvie rayen]
Avwanre dede erhorha re rhe Ọguan Ruvie avwanre sasasa? (Ni ẹkoreta 13, 14)





13, 14. (a) Diesorọ a vwọ davwẹngba vwo yeren erhorha vwẹ Ọguan Ruvie? (b) Mavọ yen e se vwo phi ebẹnbẹn re vwo nene ohwo rẹ orere ọfa ta ota kparobọ?

13 E se dje uruemu esiri kẹ ihwo rẹ ẹkuotọ efa re rhe Ọguan Ruvie avwanre womarẹ e vwo dede ayen sasasa. Avwanre se noso nẹ oma vua erhorha na ọtiọyena, ayen rha vwomaba ihwo-o. Fikirẹ asan rẹ ayen nurhe yẹrẹ ẹdia rẹ akpeyeren rayen, ọ sa dianẹ ayen nẹ oma rayen nẹ ihwo rẹ ẹkuotọ efa yovwin vrẹ ayen. Ọtiọyena, e jẹ avwanre jowọ ẹsosuọ re vwo dede ayen ji dje ẹguọnọ kẹ ayen. Ọ da dianẹ wo vwo aplikeshọni rẹ JW Language vwẹ ejajẹ wẹn, ọ sa nẹrhẹ wo yono oborẹ wo se vwo yeren ihwo nana vwẹ ejajẹ rayen.—Se Filipae 2:3, 4.

14 Ọ sa bẹn kẹ wẹ wọ vwọ yan bru ihwo rẹ orere ọfa ra re nene ayen ta ota. Wo se vwo phi ẹdia yena kparobọ, wọ sa vuẹ ayen orọnvwọn ọvo kpahen oma wẹn. O se gbewunu nẹ wọ vẹ ohwo na vwo iruemu evo kugbe, wọ sa je mrẹvughe nẹ dorere dasan rọ da vwiẹrẹ vẹ asan ro de yovwin.






CHỌN IHWO EJE UKO VWỌ RIẸN NẸ WỌ RHIABỌDEDE AYEN


15. Die yen sa chọn avwanre uko vwo dje erorokẹ vwọ kẹ erhorha?

15 Rere ẹwẹn rẹ erhorha se vwo totọ vwẹ ukoko na, nabọ nọ oma wẹn, ‘Ọ da dianẹ me hẹ orere ọfa, die me cha guọnọ nẹ ihwo ru kẹ vwẹ?’ (Mat. 7:12) Vwo odirin siẹrẹ erhorha na de ruẹ ewene na memerha. Ẹsosuọ, ọ sa dianẹ avwanre ghwe vwo ẹruọ rẹ iroro rayen yẹrẹ oborẹ ayen ru emu wa-an. Ukperẹ a vwọ rhẹro rọyen nẹ ayen che rhiabọreyọ ẹkuruemu avwanre, o rhe fo nẹ e rhiabọreyọ ayen kirobo rẹ ayen hepha?—Se Rom 15:7.

16, 17. (a) Owọẹjẹ sansan vọ yen sa chọn avwanre uko vwo sikẹrẹ erhorha? (b) Ukẹcha vọ yen avwanre sa vwọ kẹ ihwo rẹ ẹkuotọ efa rehẹ ukoko avwanre?

16 E de yono kpahen ẹkuruemu vẹ asan rẹ erhorha na nurhe, ọ cha nẹrhẹ ọlọhọ re vwo nene ayen yerin kugbe. A sa reyọ ọke rẹ ẹga orua avwanre vwo ru ehiahiẹ kpahen asan rẹ erhorha rehẹ ukoko na yẹrẹ ekogho na nurhe. Idjerhe ọfa e se vwo sikẹrẹ ayen yen e vwo durhie ayen rhe uwevwin avwanre vwọ kẹ emuọre. Ọ vwọ dianẹ Jihova “rhie ẹchẹ rẹ esegbuyota na phihọ kẹ ihwo ri keferi” na, o rhe fo nẹ avwanre ji rhie ẹchẹ avwanre kẹ erhorha rehẹ “evwruwevwi rẹ esegbuyota na”?—Iruo 14:27; Gal. 6:10; Job 31:32.



[image: Orua ro dje uruemu esiri kẹ ohwo kpokpọ ro nẹ ẹkuotọ ọfa rhe]
Avwanre dje uruemu esiri kẹ erhorha ri nẹ ẹkuotọ efa rhe? (Ni ẹkoreta 16, 17)





17 E de nene orua rọ kua nẹ ẹkuotọ ọfa rhe ghwọrọ ọke kuẹgbe, ọ cha nẹrhẹ e dje ọdavwaro kpahen ẹgbaẹdavwọn rẹ ayen vwo rhiabọreyọ ẹkuruemu avwanre. Ọ sa nẹrhẹ avwanre mrẹvughe nẹ ayen guọnọ ukẹcha ayen se vwo yono ejajẹ na. Vwọba, e se ji nene ayen guọnọ asan rẹ ayen cha dia vẹ iruo rẹ ayen che ru. Owọẹjẹ nana se djobọte akpeyeren rẹ oniọvo na.—Isẹ 3:27.

18. Omamọ udje rẹ ọghọ vẹ ọdavwaro vọ yen erhorha sa vwẹrokere nonẹna?

18 Dedena, ofori nẹ erhorha na je davwẹngba vwo wene nene ẹkuruemu rẹ ẹkuotọ kpokpọ na. Rutu phi omamọ udje phiyotọ vwẹ ẹdia nana. Ẹsosuọ, o muọghọ kẹ ẹkuruemu rẹ asan kpokpọ na, ọ vwọ yare uphẹn tavwen o ki gbugbon. (Rutu 2:7) O niro nẹ ọyen uturhi rọyen kerẹsiẹ a da mrẹ nẹ ihwo na riosa rọye-en. Ọrivẹ, o dje ọdavwaro phia kpahen uruemu esiri re dje kẹ. (Rutu 2:13) Erhorha de ji vwo omamọ uruemu tiọyen, ọ je cha nẹrhẹ emotọ vẹ iniọvo na muọghọ kẹ ayen.

19. Diesorọ e vwo dede erhorha rehẹ ohri avwanre?

19 Oma vwerhen avwanre nẹ Jihova vwẹ uphẹn kẹ ihwo rẹ ẹgborho ejobi nẹ ayen nyo iyẹnrẹn esiri na fikirẹ ẹserọphẹ rọyen. Ọ sa dianẹ erhorha na se rhiabọreyọ uyono rẹ Baibol yẹrẹ kuomakugbe ihwo rẹ Jihova vwẹ ẹkuotọ raye-en. Ẹkẹvuọvo, ọ vwọ dianẹ ayen vwo uphẹn na asaọkiephana, o rhe fo nẹ a chọn ayen uko rere ayen vwo jẹ erhorha ẹdia vwẹ ohri avwanre? Ukẹcha rẹ avwanre vwọphia da tobọ hanvwe dede, uruemu esiri re dje kẹ ayen djerephia nẹ Jihova vwo ẹguọnọ rayen. Kerẹ ihwo re “vwẹ ẹro kere Ọghẹnẹ,” e jẹ a davwẹngba avwanre eje vwo dede erhorha rehẹ ohri avwanre.—Ẹfe. 5:1, 2.







^  [1] (ẹkorota 1) E wene odẹ na.






[image: Orua ri se vwo ẹruọ rẹ Uyono rẹ Uwevwin Orhẹrẹ na vwẹ ukoko kpokpọ ayen kua ra vwẹ ẹkuotọ ọfa na-a]



Sẹro rẹ Omakpokpọ rẹ Ẹwẹn, Wọ da Ga Vwẹ Ẹkuotọ Ọfa


“Mi phi ota wẹn phihọ udu mẹ.”—UNE 119:11.

UNE: 142, 92

DIE YEN ẸKPAHỌNPHIYỌ WẸN?


	Die yen vwẹ ukẹcha kẹ Daniẹl vẹ ohwo ro si Une Rẹ Ejiro 119 vwọ sẹro rẹ oyerinkugbe rayen vẹ Jihova?



	Idjerhe vọ yen ihwo re ga vwẹ ẹkuotọ ọfa sa vwọ sẹro rẹ oyerinkugbe rayen vẹ Jihova?



	Siẹrẹ orua da ga vwẹ ẹkuotọ ọfa, mavọ yen emiọvwọn na se vwo yono emọ rayen?












1-3. (a) Vwẹ kẹdia kẹdia eje, die yen avwanre phi phiyọ ẹdia rẹsosuọ? (b) Egbabọse vọ yen ihwo ri yono ejajẹ kpokpọ hirharokuẹ, kẹ enọ vọ yen ọnana ghwa rhe? (Ni uhoho rẹsosuọ na.)

ISERI RẸ JIHOVA buebun nonẹna vwobọ vwẹ orugba rẹ aroẹmrẹ re vwo ghwoghwo iyẹnrẹn esiri na kẹ “kẹgborho kẹgborho kugbe orua korua kugbe ephẹrẹ kephẹrẹ kugbe ohwo kohwo.” (Ẹvwọ. 14:6) Wẹ ọvo usun rẹ ihwo ri yono ejajẹ ọfa? Wọ ga kerẹ imishọnare yẹrẹ vwẹ asan ra da ma guọnọ ukẹcha vwẹ ẹkuotọ ọfa, yẹrẹ wo kuomakugbe ukoko rọ jẹ ejajẹ rẹ ẹkuotọ ọfa vwẹ ekogho wẹn?

2 Kerẹ idibo rẹ Ọghẹnẹ, ofori nẹ avwanre eje phi omakpokpọ rẹ ẹwẹn avwanre vẹ ọ rẹ orua avwanre phiyọ ẹdia ẹsosuọ. (Mat. 5:3) Dedena, fikirẹ ewian buebun, ọ sa bẹn ọkiọvo re vwo ru uvi rẹ uyono romobọ. Ẹkẹvuọvo, ihwo re ga vwẹ ẹkuotọ ọfa rhiẹromrẹ egbabọse efa.

3 Vwọba eyono rẹ ejajẹ ọkpokpọ, o ji fo nẹ ayen vwẹ obọdẹn rẹ emu rẹ ẹwẹn vwọ ghẹrẹ oma rayen ọkieje. (1 Kọr. 2:10) Kẹ mavọ ayen se vwo ru ọnana ọ da dianẹ ayen vwo ẹruọ rẹ ephẹrẹ ra jẹ vwẹ ukoko kpokpọ na-a? Diesorọ emiọvwọn re dia Inenikristi vwo vwo imuẹro nẹ Ota rẹ Ọghẹnẹ te ubiudu rẹ emọ rayen?






IMUOSHỌ VWỌ KẸ OYERINKUGBE AVWANRE VẸ JIHOVA


 4. Die yen sa dia imuoshọ kẹ oyerinkugbe avwanre vẹ Jihova? Djudje rọyen.

4 E rhe vwo ẹruọ rẹ Ota rẹ Ọghẹnẹ vwẹ ejajẹ kpokpọ na-a, ọnana sa dia imuoshọ kẹ oyerinkugbe avwanre vẹ Jihova. Vwẹ ẹgbukpe ujorin riyorin a ke rhe mrẹ ọke avwanre nana, Nehemaya niroso nẹ emọ rẹ ihwo rẹ Ju evo ri rhivwin nẹ Babilọn rhe, rha sa jẹ ejajẹ rẹ Hibru na-a. (Se Nehemaya 13:23, 24.) Obo ra vwọ riẹn ayen kerẹ idibo rẹ Ọghẹnẹ kọyen ghwrẹ vayabọ na kidie ayen rha sa nabọ vwo ẹruọ rẹ Ota rẹ Ọghẹnẹ-ẹ.—Neh. 8:2, 8.

5, 6. Die yen esẹ vẹ ini evo re ga vwẹ ẹkuotọ ọfa rhe mrẹvughe, kẹ diesorọ?

5 Esẹ vẹ ini evo re ga vwẹ ẹkuotọ ọfa rhe mrẹvughe nẹ oruru rẹ emọ rayen kpahen uyota na djiro re. Kidie nẹ ayen nabọ vwo ẹruọ rẹ obo re yono vwẹ uyono-o, emu rẹ ẹwẹn na rhe te ubiudu raye-en. Pedro[1] vẹ orua rọyen kua nẹ South America kpo Australia, ọshare na da tanẹ, “A da ta ota kpahen erọnvwọn rẹ ẹwẹn, ofori nẹ e phi ubiudu vẹ iroro phiyọ.”—Luk 24:32.

6 E de se ota vwẹ ephẹrẹ ọfa, ọ nabọ te ẹwẹn avwanre kirobo rọ dia vwẹ ephẹrẹ romobọ-ọ. Vwọba, ọ da dianẹ avwanre riẹn ejajẹ ọfa jẹ-ẹ, ọ sa nẹrhẹ ofu dje ohwo, o ji se djobọte ẹga avwanre. Ọtiọyena, ra vwọ sẹro rẹ oruru ra vwọ ga Jihova vwẹ ẹkuotọ ọfa na, o ji fo nẹ a sẹro rẹ oyerinkugbe avwanre vẹ Jihova.—Mat. 4:4.






AYEN SẸRO RẸ OYERINKUGBE RAYEN VẸ JIHOVA


 7. Die yen ihwo rẹ Babilọn na ruru rere Daniẹl sa vwọ vwẹrokere ẹkuruemu vẹ ẹga rayen?

7 Ọke re vwo mu Daniẹl vẹ igbeyan rọyen kpo eviẹn, ihwo rẹ Babilọn ki yono ayen “ephẹrẹ rẹ ihwo ri Kaldia na,” rere ayen vwọ vwẹrokere ẹkuruemu rayen. Kọyensorọ olori ro yono ayen vwo mu edẹ rẹ Babilọn vwọ kẹ ayen. (Dan. 1:3-7) Odẹ re mu kẹ Daniẹl churobọ si Bẹl, rọ dia ọghẹnẹ rode rẹ ihwo rẹ Babilọn. Ọ sa dianẹ Ovie Nebukadreza vuẹ Daniẹl nẹ ọghẹnẹ rẹ Babilọn rho vrẹ Ọghẹnẹ rọyen, Jihova.—Dan. 4:8.

 8. Die yen vwẹ ukẹcha kẹ Daniẹl vwọ sẹro rẹ oyerinkugbe rọyen vẹ Jihova vwẹ ẹkuotọ ọfa?

8 Dede nẹ a vwẹ emu rẹ ovie vwọ kẹ Daniẹl, o “de roro” vwẹ ubiudu rọyen nẹ ọyen che “gbe oma rọye ẹgua-a.” (Dan. 1:8) Ọ sẹro rẹ oyerinkugbe rọyen vẹ Jihova ọke rọ vwọ hẹ ẹkuotọ ọfa kidie o se “ẹbe” ọfuanfon na vwẹ ejajẹ re de vwiẹ ọkieje. (Dan. 9:2) Kọyensorọ, omarẹ ẹgbukpe 70 vwọ wan nu a je riẹn vẹ odẹ rẹ Hibru rọyen.—Dan. 5:13.

 9. Kirobo ra mrẹre vwẹ Une Rẹ Ejiro 119, ukẹcha vọ yen Ota rẹ Ọghẹnẹ vwọ kẹ ohwo ro si une na?

9 Ohwo ro si Une Rẹ Ejiro 119, mrẹ ẹgba nẹ Ota rẹ Ọghẹnẹ rhe rọ nẹrhẹ ọ sa kẹnoma kẹ iruemu rẹ ọke rọyen. O chirakon rẹ ehwẹjẹ rẹ isun evo. (Une 119:23, 61) Dedena, ọ vwẹ uphẹn kẹ eta rẹ Ọghẹnẹ nẹ e nabọ te ubiudu rọyen.—Se Une Rẹ Ejiro 119:11, 46.






SẸRO RẸ OYERINKUGBE WẸN VẸ JIHOVA


10, 11. (a) E de yono Ota rẹ Ọghẹnẹ, die yen dia ọdavwẹ avwanre? (b) Mavọ e se vwo ru ọdavwẹ nana? Djudje rọyen.

10 Dede nẹ iruo romobọ vẹ ewian rẹ ukoko na sa ghene reyọ ọke avwanre, ofori nẹ avwanre eje rhuẹrẹ ọke phiyọ vwọ kẹ uyono romobọ vẹ ẹga orua. (Ẹfe. 5:15, 16) Ọdavwẹ avwanre diẹ e di vwo se ẹbe na re yẹrẹ muegbe rẹ ẹkpahọnphiyọ vwẹ uyono-o. E jẹ e vwo imuẹro nẹ Ota rẹ Ọghẹnẹ nabọ te avwanre ubiudu rere ọ bọn esegbuyota avwanre gan.

11 E se vwo ru ọnana, ofori nẹ e roro kpahen ọdavwẹ rẹ ihwo efa vẹ e rẹ avwanre komobọ siẹrẹ e de ruẹ uyono romobọ. (Fil. 1:9, 10) Ọke buebun na e de muegbe kẹ iruo aghwoghwo, uyono, yẹrẹ ota, avwanre ghwa tẹnroviẹ obo ro djobọte avwanre wa-an. Kerẹ udje: Dede nẹ ohwo ro chere emu davwọn tavwen ọ ke jẹ kẹ ihwo, ọ rọ davwenre na cha sa vọn evu-un. Ọ da guọnọ omakpokpọ, ko fori nẹ ọ nabọ muegbe rẹ omamọ emuọre kẹ oma rọyen. Vwẹ idjerhe vuọvo na, e jẹ avwanre davwẹngba vwọ ghẹrẹ ubiudu avwanre vẹ emu rẹ ẹwẹn ro fo ọdavwẹ rẹ avwanre komobọ.

12, 13. Diesorọ iniọvo buebun re ga vwẹ ẹkuotọ efa vwọ mrẹ erere siẹrẹ ayen de ru uyono rayen vwẹ ejajẹ romobọ rayen?

12 Iniọvo buebun re ga vwẹ ẹkuotọ ọfa mrẹ erere siẹrẹ ayen de yono Baibol na komobọ vwẹ ‘ejajẹ re de vwiẹ ayen.’ (Iruo 2:8) Ihwo re tobọ dia imishọnare mrẹvughe nẹ ayen sa vwọ sẹro rẹ ọyọnregan rayen, oborẹ ayen yono vwẹ ejajẹ ọrhorha na teri-i.

13 Alain, ro yono ephẹrẹ rẹ Persia omarẹ ẹgbukpe ẹrenren re tare nẹ, “Mi de muegbe rẹ uyono vwẹ Persia, me tẹnroviẹ ephẹrẹ na. Ọ vwọ dianẹ obo mi se vwo yono ejajẹ na yen me tẹnroviẹ na, o rhe jẹ obo mi yono na nabọ te ubiudu mẹ-ẹ. Kọyensorọ me vwọ rhuẹrẹ ọke phiyọ kọke kọke mi vwo yono Baibol na vẹ ẹbe ukoko na vwẹ ejajẹ romobọ mẹ.”






DJOBỌTE UBIUDU RẸ EMỌ WẸN


14. Die yen ofori nẹ emiọvwọn davwẹngba vwo ru, kẹ diesorọ?

14 E jẹ emiọvwọn re dia Inenikristi davwẹngba rere Ota rẹ Ọghẹnẹ se vwo te ubiudu vẹ ẹwẹn rẹ emọ rayen. Serge vẹ aye rọyen, Muriel vwọ ga vwẹ ẹkuotọ ọfa ẹgbukpe erha nu, ayen de noso nẹ ọmọshare rayen rọhẹ ẹgbukpe 17 rhe vwo omavwerhovwẹn kpahen iruo rẹ ẹga na-a. Oni na da ta: “Ọke ri jovwo, oma vwerhọn ọ da vwẹ French, rọ dia ejajẹ robọ rọyen, vwo ghwoghwo ota, ẹkẹvuọvo enẹna ivun miovwon ro vwo ghwoghwo ota vwẹ ejajẹ ọfa.” Ọsẹ na de djefiotọ nẹ, “Avwanre vwo noso nẹ ẹdia nana cha nẹrhẹ ọmọ avwanre jẹ ẹyan obaro vwọrẹ ẹwẹn, avwanre de brorhiẹn ra vwọ kua rhivwin kpo ukoko rẹ avwanre nurhe.”



[image: Ọmọtẹ rọ riavwerhen rẹ Ẹga Orua vẹ ọsẹ vẹ oni rọyen]
Vwo imuẹro nẹ uyota na te ubiudu rẹ emọ wẹn (Ni ẹkoreta 14, 15)





15. (a) Die yen se mu emiọvwọn vwo rhivwin kpo ukoko rọ jẹ ejajẹ rẹ emọ rayen nabọ vwo ẹruọ rọyen? (b) Odjekẹ vọ yen Urhi Rivẹ 6:5-7 vwọ kẹ emiọvwọn?

15 Die yen se mu emiọvwọn vwo rhivwin kpo ukoko rọ jẹ ejajẹ rẹ emọ rayen nabọ vwo ẹruọ rọyen? Ẹsosuọ, ayen brorhiẹn sẹ ayen ghini vwo ọke vẹ ekuakua re vwo yono emọ na ẹguọnọ rẹ Jihova, ji yono ejajẹ kpokpọ na. Ọrivẹ, ayen de noso nẹ emọ na rhe vwo oruru kpahen erọnvwọn rẹ ẹwẹ-ẹn yẹrẹ asan rẹ ayen da ga na-a. Vwẹ ẹdia tiọyena, emiọvwọn na se vwo ẹwẹn ayen vwo rhivwin kpo ukoko rọ jẹ ejajẹ rẹ emọ na nabọ vwo ẹruọ rọyen rere ayen se vwo mudia gan vwẹ uyota na.—Se Urhi Rivẹ 6:5-7.

16, 17. Ena vọ yen emiọvwọn evo vwo yono emọ rayen dede nẹ ayen hẹ ẹkuotọ ọfa?

16 Ẹkẹvuọvo, emiọvwọn evo je vwẹ idjerhe efa vwo yono emọ rayen vwẹ ejajẹ rayen dede nẹ ayen hẹ ukoko yẹrẹ ẹko rọ jẹ ejajẹ rẹ ẹkuotọ ọfa. Charles, ro vwo emetẹ erha rehẹ ẹgbukpe 9, 12, vẹ 13, kpo uyono ra da jẹ ejajẹ rẹ Lingala. Ọ da ta: “Avwanre brorhiẹn ra vwọ vwẹ ejajẹ avwanre vwo yono emọ na, ji vwo ru ẹga orua. Avwanre ji ru udje yẹrẹ heha evo vwẹ ejajẹ rẹ Lingala rere emọ na se vwo yono vwẹ ọke yena.”



[image: Oniọvo aye ọvo vẹ orua rọyen vwọ muegbe rẹ Uyono rẹ Uwevwin Orhẹrẹ na nu, ọ da nabọ kpahenphiyọ onọ vwẹ ukoko rẹ ejajẹ ọfa rẹ ayen kua ra na]
Davwẹngba wo vwo yono ejajẹ kpokpọ na rere wo ji vwobọ vwẹ uyono na (Ni ẹkoreta 16, 17)





17 Kevin ro vwo emetẹ ivẹ rehẹ ẹgbukpe iyorin vẹ ẹrenren, vwo ọrhuẹrẹphiyotọ ọfa kidie ayen vwo ẹruọ rẹ uyono re ruẹ vwẹ ejajẹ ọfa na-a. Ọ da ta: “Me vẹ aye mẹ vwẹ French rọ dia ejajẹ avwanre vwo yono emọ avwanre. Avwanre ji vwo ọrhuẹrẹphiyotọ re vwo kpo uyono rẹ French obọvo emeranvwe. Avwanre je reyọ ọke omaerovwo vwo kpo eghwẹkoko rẹ French.”

18. (a) Odjekẹ vọ vwẹ Rom 15:1, 2 yen sa chọn wẹ uko vwọ riẹn obo ri che shephiyọ vwọ kẹ emọ wẹn? (b) Iroroẹjẹ vọ yen emiọvwọn efa vwọphia? (Ni eta rẹ odjefiotọ.)

18 Dedena, orua ọvuọvo yen che brorhiẹn rẹ obo ri che yovwin kẹ emọ rayen.[2] (Gal. 6:5) Muriel, re djunute nanayen tare nẹ ọ vẹ ọshare rọyen gbobọnyẹ ojevwe rayen fikirẹ ẹdia rẹ ẹwẹn rẹ ọmọ rayen. (Se Rom 15:1, 2.) Serge rhe mrẹvughe nẹ ayen brorhiẹn rọ gbare. Ọ da ta: “Vwo nẹ ọke avwanre vwo rhivwin kpo ukoko rẹ French na, ọmọshare avwanre da rhe yanphiaro vwọrẹ ẹwẹn, o de rhi bromaphiyame. Asaọkiephana, ọ ga kerẹ ọkobaro ọkieje. Ọ je tobọ vwo ẹwẹn rọ vwọ rhoma ga vwẹ ẹko ra da jẹ ejajẹ rẹ ẹkuotọ ọfa!”






JẸ OTA RẸ ỌGHẸNẸ TE UBIUDU WẸN


19, 20. Mavọ yen avwanre se vwo djephia nẹ e vwo ẹguọnọ rẹ Ota rẹ Ọghẹnẹ?

19 Fikirẹ ẹguọnọ rọyen, Jihova de ruo rere Ota rọyen, Baibol na vwọ dia vwẹ ejajẹ ujorin buebun rere ‘ihwo ejobi vwo vwo erianriẹn ọgbagba rẹ uyota na.’ (1 Tim. 2:4) Ọ riẹnre nẹ ihworakpọ sa vwẹrote ẹdia rẹ ẹwẹn rayen siẹrẹ ayen de se eta rọyen vwẹ ejajẹ ro te ubiudu rayen.

20 Otoro ẹdia avwanre hepha-a, e jẹ avwanre brorhiẹn a vwọ ghẹrẹ ubiudu avwanre vẹ uvi rẹ emu rẹ ẹwẹn. E de yono Baibol na ọkieje vwẹ ejajẹ avwanre, avwanre cha sẹro rẹ omakpokpọ rẹ ẹwẹn rẹ avwanre vẹ ọ rẹ orua avwanre, o ji che djephia nẹ avwanre phi ota rẹ Ọghẹnẹ phiyọ udu avwanre.—Une 119:11.







^  [1] (ẹkorota 5) E wene edẹ evo.


^  [2] (ẹkorota 18) Wọ da guọnọ odjekẹ efa vwẹ Baibol na re sa chọn orua wẹn uko, se uyovwinrota na “Raising Children in a Foreign Land—The Challenges and the Rewards” rọhẹ Uwevwin Orhẹrẹ rẹ October 15, 2002, ọ rẹ oyibo.





Wọ “Yọnrọn Omamọ rẹ Aghwanre”?


ỌNANA ikuegbe rẹ ọmọ ọvo rọ dia ovwiogbere vwẹ ọmọko ọvo. Ihwo rẹ ọmọko na ke vwọ jehwẹ, kidie ayen roro nẹ o vwo ọhọ-ọ. Erhorha da rhe ọko na, kẹ ayen vwẹ ọmọ na vwọ jehwẹ vwẹ irharo rayen. Ayen me yọnrọn igho ivẹ; idọnọ ọfuanfon rọ pha rhuarho kugbe oro otutuno rọ ghanre nọ idọnọ ọfuanfon na ọhwọhwọ ivẹ. Ayen me vuẹ ọmọ na nẹ, “Jẹ ọ ru wọ guọnọre.” Ọmọ na me jẹ idọnọ ọfuanfon na, ọ me vwọ djẹ kpo.






Ẹdẹ ọvo, ọrhorha ọvo da nọ ọmọ na: “Wọ riẹnre nẹ oro otutuno na ghanre nọ idọnọ ọfuanfon na ọhwọhwọ ivẹ?” Ọmọ na da hwẹ, ọ da tanẹ, “E, me riẹnre.” Ọshare na da nọ nẹ, “Kẹ diesorọ wọ vwọ reyọ idọnọ ọfuanfon na? Wọ da jẹ oro na, igho wo che vwo cha dia ọhwọhwọ ivẹ rẹ obo wo vwori na!” Ọmọ na da kpahen kẹ nẹ, “Me da jẹ oro na, ihwo na cha dobọ rẹ eha na ji. Wọ riẹn uchunu rẹ idọnọ efuanfon mi kokori re?” Ọmọ yena dje uruemu ọghanghanre ọvo phia rọ sa je dia erere vwọ kẹ imiragua—omamọ rẹ aghwanre.

Baibol na da ta: “Yọnrọn omamọ rẹ aghwanre vẹ ọhọ. Ko wọ sa yan idjerhe wẹn ejobi vwẹ egbemọphẹ wọ gbe sa kprọ owọ wẹ-ẹn.” (Isẹ 3:21, 23) Kọyen, ra vwọ riẹn oborẹ “omamọ rẹ aghwanre” mudiaphiyọ kugbe obo ra sa vwọ reyọ vwo ruiruo cha sẹro rẹ avwanre. Ọnana chọn avwanre uko vwọ vrabọ rẹ ekprowọ rẹ ẹwẹn, ọ je nẹrhẹ “owọ” rẹ avwanre nabọ muotọ.






DIE YEN O MUDIAPHIYỌ?


Omamọ rẹ aghwanre fẹnẹ erianriẹn vẹ ẹruọ. Ohwo ro vwo erianriẹn vwo evuẹ buebun. Ohwo ro vwo ẹruọ sa mrẹ oborẹ evuẹ na churobọ si ohwohwo wan. Ohwo ro rhe vwo aghwanre se kuẹ erianriẹn vẹ ẹruọ kugbe, ọ me vwẹ ayen ruiruo vwẹ idjerhe re rhiẹromrẹ.

Kerẹ udje, ohwo ọvo sa vwẹ ọmọke krẹn vwo se ọbe re se Die Yen Baibol na Se Yono Avwanre? o mi ji vwo ẹruọ rọyen. Ọke ra da vwẹ ọbe na vwo yono, ọ sa nabọ kpahenphiyọ enọ na gbagba. Ọ sa ton uyono ẹra phiyọ, je nabọ kpahenphiyọ enọ. Enana eje se djephia nẹ ọ yanphiaro vwọrẹ ẹwẹn, ẹkẹvuọvo, ko ghini mudiaphiyọ nẹ o vwo aghwanre re? Ọ ghwa dia ọtiọye-en. Ọ sa dia ohwo rọ fobọ riẹn orọnvwọn. Ẹkẹvuọvo, siẹrẹ ohwo na da vwẹ uyota na vwo ruiruo, ọ da vwẹ erianriẹn vẹ ẹruọ rẹ uyota na vwọba akpọ yerin, ka sa tanẹ, ọ ghwanra re. O de brorhiẹn rọ ghwa erere cha, ro djerephia nẹ ọ nabọ roro emu te o ki ruo, ka cha mrẹvughe nẹ o vwo omamọ rẹ aghwanre.

Ọbe rẹ Matiu 7:24-27 niyẹnrẹn rẹ itẹ rẹ Jesu kperi kpahen eshare ivẹ re bọn uwevwin. E djisẹ rẹ ọvo kerẹ “ọvwẹghwanre.” Ọshare na vwo roro kpahen obo re sa phia vwẹ obaro, ọ da bọn uwevwin rọyen phiyọ enu rẹ oragha. O vwo ẹro rẹ oniso, o de ru obo ri fori. O niro nẹ uwevwin ra bọn phiyọ enu rẹ ubu yen che me ku yẹrẹ phẹrẹ ẹbọ-ọn. O brorhiẹn rẹ aghwanre ro vwo roro kpahen obo ri se nẹ orhiẹn-ebro rọyen na rhe. Kọyensorọ, ọke rẹ ọkẹre vwọ fa, odju vwo djuo, uwevwin na rhe she-e. Onọ na kẹ ọna: Mavọ yen e se vwo vwo uwan ọghanghanre nana, a me je sẹro rọyen?






MAVỌ MI SE VWO VWO?


Ẹsosuọ, noso nẹ Maika 6:9 tare nẹ, “Ọye omamọ rẹ aghwanre ra vwọ djẹ oshọ kẹ odẹ [rẹ Ọghẹnẹ].” Ra vwọ djoshọ rẹ odẹ rẹ Jihova mudiaphiyọ re vwo muọghọ kẹ Ọghẹnẹ. E vwo muọghọ okokodo kẹ oborẹ odẹ rọyen na mudiaphiyọ kugbe irhi rọyen. Wo ki se muọghọ kẹ ohwo, ku wọ riẹn obo ro roro emu wan. Ọtiọyena, ku wọ sa vwerosuọ, yono mie, je mrẹ oka rẹ erere ro rhiẹromrẹ. A sa tanẹ avwanre vwo omamo rẹ aghwanre siẹrẹ e de roro kpahen oborẹ uruemu avwanre che djobọte oyerinkugbe avwanre vẹ Jihova wan, kugbe avwanre de ji brorhiẹn nene iji rọyen.

Ọrivẹ, Isẹ 18:1 tare nẹ, “Ohwo ra phiẹn ghwru [“yẹrẹ ro sioma reyọ,” NW] ri ruẹ omeru rere ọ vwọ guọghọ omamọ rẹ orhiẹn kufia.” E rhe nomaso-o, avwanre se siomauko kẹ Jihova vẹ ihwo rọyen. Ọnana vwo jẹ phia, ofori nẹ avwanre ghwọrọ ọke vẹ ihwo re djoshọ rẹ odẹ rẹ Ọghẹnẹ re je yọnrọn irhi rọyen. Ofori nẹ avwanre kpo uyono vwẹ Ọguan Ruvie ọkieje. A da hẹ uyono na, e jẹ e rhie ẹwẹn avwanre eje phiyọ, rere eta na vwo te ubiudu avwanre.

Vwọba, a da ta ọdavwẹ avwanre eje kẹ Jihova vwọrẹ ẹrhovwo, ke che sikẹrẹ phiyọ. (Isẹ 3:5, 6) Avwanre de rhie ẹwẹn avwanre phiyọ vwo se Baibol na vẹ ẹbe rẹ ukoko na, ke se vwo ẹruọ rẹ erere ro che te avwanre siẹrẹ e de ru nene, ọnana ko che mu avwanre vwo ru obo ri yovwirin. O ji fo nẹ avwanre rhiabọreyọ uchebro rẹ iniọvo ri tedje. (Isẹ 19:20) Ọtiọyena, ukperẹ a vwọ ‘sen omamọ rẹ aghwanre eje,’ avwanre ke cha sẹro rọyen.






UKẸCHA VỌ YEN Ọ CHA VWỌ KẸ ORUA MẸ?


Omamọ rẹ aghwanre sa sẹro rẹ orua. Kerẹ udje, Baibol na vuẹ aye nẹ ọ “vwẹ oma kpotọ” kẹ ọshare rọyen. (Ẹfe. 5:33) Mavọ yen ọshare se vwo vwo ọghọ rẹ aye rọyen? Siẹrẹ ọ da vwẹ ovan vẹ ẹgba vwo ruo, ọghọ na che kri-i. Ukperẹ o vwo fi ohọnre, aye rẹ ọshare tiọyena ko che muọghọ kẹ ọke rọ da hẹ etiyin ọvo. Ẹkẹvuọvo, ọshare na rha herọ-ọ, aye na ji che vwo ẹwẹn ro vwo muọghọ kẹ? Ọ cha bẹn. Ọtiọyena, ofori ọshare vwo roro kpahen obo re cha ghwa erere ogrongron rhe. O de dje omamọ rẹ ẹwẹn ọfuanfon na phia ro vwo vwo ẹguọnọ vẹ uruemu esiri, ko che vwo ọghọ rẹ aye rọyen. Dedena, ofori nẹ aye rọ dia Onenikristi muọghọ kẹ ọshare rọyen ọkieje ọ da tobọ dianẹ ọshare na pha brabra.—Gal. 5:22, 23.

Baibol na je tanẹ ọshare vwo ẹguọnọ rẹ aye rọyen. (Ẹfe. 5:28, 33) Rere ọshare na vwo vwo ẹguọnọ kpahọn ọkieje, aye na se roro nẹ ofori ro vwo si echobọ rọyen evo nu ro fori nẹ ọshare na riẹn kpahen. A sa ghene tanẹ, ọyena omamọ rẹ aghwanre? Die yen cha phia siẹrẹ ọshare na da rhe riẹn nẹ aye na djahẹn evun kẹ ọyen? Ẹguọnọ ro vwo kpahọn che kodophiyọ? Ọyena cha bẹn. Ukperẹ ọtiọyen, siẹrẹ aye na da guọnọ ọke ro fori vwọ vuẹ kpahen oruchọ rọyen na vwẹ idjerhe rẹ ọghọ, oma cha vwerhen ọshare na nẹ aye rọyen, ohwo rẹ uyota. Ọke yena, ẹguọnọ ro che vwo kpahọn, kọ cha ganphiyọ.

Idjerhe wọ vwọ ghwọku ọmọ wẹn nonẹna che djobọte otaẹtakuẹgbe wẹn vẹ ọ rọyen vwẹ obaro





Ofori nẹ emọ kerhọ rẹ esẹ vẹ ini rayen, je vwomakpotọ kẹ ọghwọku vẹ uyono rẹ Jihova. (Ẹfe. 6:1, 4) Ọnana ko mudiaphiyọ nẹ emiọvwọn gbe si irhi buebun vwọ kẹ emọ na? Ọ diẹ irhi rehẹ uwevwin na vẹ obo re che ru ayen siẹrẹ ayen da churhi na ọvo yen emọ na riẹ-ẹn. Ọsẹ vẹ oni ri vwo omamọ rẹ aghwanre cha chọn ọmọ rayen uko vwọ riẹn oboresorọ o vwo fo nẹ o nene irhi na.

Kerẹ udje, ọ da dianẹ ọmọ na yinvwaro ku ọsẹ yẹrẹ oni na vwo? Ovan vẹ ehwe sa dia ophọphọvwe kẹ ọmọ na yẹrẹ nẹrhẹ ẹwẹn rọyen kuọrọn, yẹrẹ o mi jẹ ota ẹta. Ophu sa dia ẹwẹn rọyen, ọ da nẹrhẹ o siomareyọ nẹ ọsẹ vẹ oni rọyen.

Emiọvwọn ri vwo aghwanre che roro kpahen oborẹ ayen ghwọku ọmọ na wan vẹ oborẹ ọghwọku na che djobọte ọmọ na ọke rọ cha obaro na. Ofori nẹ emiọvwọn fobọ muophu siẹrẹ ọmọ de gbe ayen ku-u. Ọkiọvo ayen se se ọmọ na ọke ọfa, ayen vuẹ nẹ Jihova guọnọre nẹ o muọghọ kẹ ọsẹ vẹ oni rọyen rere o se vwo vwo ebruphiyọ rẹ bẹdẹ. Eriyin na, ọmọ na de muọghọ kẹ ọsẹ vẹ oni rọyen, kọ cha riẹn nẹ Jihova yen o nyupho rọyen na. (Ẹfe. 6:2, 3) Ọnana se te ubiudu rẹ ọmọ na. Ọ cha nabọ riẹn nẹ ọsẹ vẹ oni rọyen ghini vwo ọdavwẹ rọyen, ọghọ ro vwo kpahen ayen ko ji che kodophiyọ. Ọke yena, ọmọ na kọ sa yare ukẹcha siẹrẹ o de hirharoku orhiẹn-ebro eghanghanre vwẹ akpeyeren rọyen.

Emiọvwọn evo rhọnvwa ghwọkuẹ ọmọ raye-en kidie oshọ mu ayen nẹ ọnana cha nẹrhẹ ivun miovwo ọmọ na. Ẹkẹvuọvo, die yen cha phia siẹrẹ ọmọ na da ghwanre nu? Ọ cha djoshọ rẹ Jihova je mrẹ aghwanre rọ herọ e vwo nene iji rẹ Ọghẹnẹ? O che rhie ẹwẹn rọyen kẹ Jihova, gbanẹ o che siomauko kẹ vwọrẹ ẹwẹn?—Isẹ 13:1; 29:21.

Ọwena rọ kare ema muegbe rẹ ẹwẹn rọyen vwọ kẹ obo rọ cha kare na. Ọ diẹ o muo ruẹ vẹ ẹwẹn nẹ o che shephiyọ-ọ. Emiọvwọn ri vwo aghwanre ghwọrọ ọke buebun vwo yono kpahen irhi rẹ Jihova, je vwẹ ayen vwo ruiruo, kọ nẹrhẹ ayen djoshọ rẹ odẹ rọyen. Ayen rhe siomauko kẹ Jihova vẹ ukoko rọye-en, ayen se vwo aghwanre ra guọnọre je reyọ vwọ bọn orua rayen gan.

Kẹdẹ kẹdẹ, avwanre hirharokuẹ orhiẹn sansan ri se djobọte akpeyeren avwanre vwẹ ikpe buebun. Ukperẹ wo vwo brorhiẹn rẹ okpakpa, fọ wo roro kpahọn tavwen. Roro kpahen obo ri che nẹ obuko rọyen rhe. Yare ukẹcha rẹ Jihova, je vwẹ aghwanre ro nẹ obọ rọyen rhe vwo ruiruo. E de ru ọtiọyen, ka sa tanẹ avwanre yọnrọn omamọ rẹ aghwanre, rọ cha kẹ avwanre arhọ.—Isẹ 3:21, 22.

Bọn Esegbuyota Wẹn Gan Kpahen Iphiẹrophiyọ Wẹn


“Esegbuyota hẹ iphiẹrohọ rẹ obo ri mu ohwo ẹro.”—HIB. 11:1.

UNE: 81, 134

DIE YEN ẸKPAHỌNPHIYỌ WẸN?


	Mavọ yen idibo rẹ Jihova rẹ ọke awanre vwọ bọn esegbuyota rayen gan?



	Erọnvwọn vọ yen sa chọn avwanre uko vwọ bọn esegbuyota avwanre gan?



	Erere vọ yen che te avwanre obọ siẹrẹ e de vwo esegbuyota rọ nabọ gan?












1, 2. (a) Idjerhe vọ yen iphiẹrophiyọ rẹ Inenikristi vwọ fẹnẹ ọ rẹ ihwo buebun? (b) Enọ eghanghanre vọ yen a cha fuẹrẹn asaọkiephana?

A MRẸ vwo dje iphiẹrophiyọ rẹ Inenikristi rẹ uyota-a! Owenẹ e che kpo odjuvwu yẹrẹ a hẹ usun rẹ “igodẹ efa” na, avwanre eje rhẹro rẹ orugba rẹ ọhọre rẹ Ọghẹnẹ kugbe orufon rẹ odẹ rọyen. (Jọn 10:16; Mat. 6:9, 10) Ọnana yen iphiẹrophiyọ ro fori nẹ ihworakpọ me ni ghanghanre. Avwanre eje rhẹro rẹ uve rẹ arhọ rẹ bẹdẹ na vwẹ “idjuvwu ekpokpọ” yẹrẹ vwẹ “akpọ” kpokpọ na. (2 Pita 3:13) Tavwen ọke yena ki te, avwanre rhẹro rẹ ebruphiyọ rẹ ẹwẹn ro buẹnphiyọ, rẹ ihwo rẹ Ọghẹnẹ riavwerhen rọyen.

2 Nonẹna, ihwo buebun ji vwo iphiẹrophiyọ evo, ẹkẹvuọvo ayen vwo ẹwẹn ivivẹ kpahen orugba rayen. Kerẹ udje, iduduru rẹ ihwo ri phi idjogba se vwo iphiẹrophiyọ nẹ ayen che phikparobọ ẹdẹ ọvo, jẹ o mu ayen ẹro-o. Ẹkẹvuọvo, uvi rẹ esegbuyota, ọyen iphiẹrophiyọ rẹ Inenikristi rọ nabọ “mu [ayen] ẹro” dẹn. (Hib. 11:1) Wo se roro nẹ, mavọ yen iphiẹrophiyọ wẹn se vwo muwẹro dẹn? Erere vọ yen herọ siẹrẹ wo de vwo esegbuyota ọgangan kpahen iphiẹrophiyọ wẹn?

 3. Die yen e mu esegbuyota rẹ Inenikristi kpahen?

3 Esegbuyota diẹ obo ra riuku rọye-en; e ji vwo kpregede-e. Ohwo se vwo siẹrẹ o de rhie ubiudu rọyen phiyọ vwọ kẹ ẹwẹn ọfuanfon rẹ Ọghẹnẹ. (Gal. 5:22) Baibol na tare nẹ Jihova vwo esegbuyota-a yẹrẹ kọ guọnerọ-ọ. Ọ vwọ dianẹ Jihova yen me vwo ẹgba vẹ aghwanre na, o vwo emu vuọvo rọ sa nẹrhẹ o jẹ ọhọre rọyen eruogba-a. O vwo imuẹro rẹ orugba rẹ ive rọyen na mamọ te ẹdia rẹ vwẹ ẹro rọyen, i rugba re. Kọyensorọ ọ vwọ tanẹ, “O rere!” yẹrẹ i rugba re. (Se Ẹvwọphia 21:3-6.) E mu esegbuyota rẹ Inenikristi kpahen erianriẹn na nẹ Jihova ọyen “Ọghẹnẹ rẹ uyota,” ro ruẹ ive rọyen eje gba ọkeneje.—Urhi 7:9.






YONO MIE IHWO RẸ ESEGBUYOTA RẸ AWANRE


 4. Iphiẹrophiyọ vọ yen eshare vẹ eya ri vwo esegbuyota ọke awanre niri ghanghanre?

4 Ọbe rẹ Hibru uyovwin 11, djunute edẹ rẹ eshare vẹ eya 16 ri vwo esegbuyota. Ọyinkọn Pọl tare nẹ ayen vẹ ihwo efa buebun “se oseri rẹ esegbuyota rayen.” (Hib. 11:39) Ọ nabọ “mu” ayen eje ẹro nẹ Ọghẹnẹ cha vwẹ ‘ọmọ’ rẹ uve na vwo mu rere o si ẹvwọsuọ rẹ Eshu no, o mi ji ru orugba rẹ ọhọre rẹ Jihova. (Jẹn. 3:15) Ihwo rẹ esegbuyota nana ghwuru tavwen ‘ọmọ’ rẹ uve na, Jesu Kristi, ki rhie idjerhe phiyọ vwọ kẹ ihwo ri che kpo odjuvwu. (Gal. 3:16) Dedena, ive rẹ Jihova shefia-a, ọtiọyena a cha rhọvwọn ayen rhe otọrakpọ na rhi yerin akpeyeren ọgbagba.—Une 37:11; Aiz. 26:19; Hos. 13:14.

5, 6. Die yen Ebraham vẹ orua rọyen tẹnrovi, kẹ mavọ yen ayen vwọ sẹro esegbuyota rayen? (Ni uhoho rẹsosuọ na.)

5 Ọbe rẹ Hibru 11:13 ta ota kpahen idibo rẹ Ọghẹnẹ rẹ ọke awanre nẹ, “Enana ejobi na ghwuru vwẹ evun rẹ esegbuyota rayen, yẹ ive re ve kẹ ayen na ji te ayen obọ-ọ, ẹkẹvuọvo rẹ ayen vwọ mrẹ ayen de yenre vwẹ ogboko.” Ọvo rayen yen Ebraham. Ọ nabọ tẹnrovi iphiẹrophiyọ rẹ akpeyeren vwẹ usuon rẹ ‘ọmọ’ rẹ uve na? Jesu kpahenphiyọ onọ yena ọke rọ vwọ ta ota kẹ ivwighrẹn rọyen nẹ, “Ọsẹ rẹ ovwan Ebraham ghọghọre nẹ ọye mrẹ ẹdẹ mẹ; ọ mrẹrẹ ọ da ghọghọ.” (Jọn 8:56) Ọtiọyen ọ je hepha kẹ Sera, Aizik, Jekọp, vẹ ihwo efa buebun re tẹnrovi iphiẹrophiyọ rẹ Uvie na, “ohwo rọ bọnrọ kugbe ọ rọ fanrọ kẹ Ọghẹnẹ.”—Hib. 11:8-11.

6 Mavọ yen Ebraham vẹ orua rọyen sa vwọ sẹro rẹ esegbuyota rayen? Ọ sa dianẹ ayen yono kpahen Ọghẹnẹ womarẹ ihwo re fuevun ọke rọ wanre, emramrẹ, yẹrẹ ẹbe rẹ awanre rẹ ayen seri. Ọ rọ ma rho, oborẹ ayen yonori na chọrọ ayen ẹro-o, ẹkẹvuọvo ayen ni ive rẹ Ọghẹnẹ vẹ obo rọ guọnọre ghanghanre, ji roro kpahen ayen. Kidie nẹ ayen vwo imuẹro ọgangan kpahen iphiẹrophiyọ rayen, ihwo nana muegbe ayen vwọ rioja fikirẹ evun-ẹfuọn rayen vwọ kẹ Ọghẹnẹ.

 7. Erọnvwọn vọ yen Jihova vwọ kẹ avwanre re sa bọn esegbuyota avwanre gan, kẹ die yen e ru kpahen ayen?

7 Jihova kẹ avwanre Baibol na, a sa vwọ sẹro rẹ esegbuyota avwanre. Ọ da dia obo re se ru, e jẹ avwanre se Baibol na kẹdẹ kẹdẹ rere o vwo “yovwi” kẹ avwanre, a je vwọ mrẹ “ebruphihọ.” (Une 1:1-3; se Iruo Rẹ Iyinkọn Na 17:11.) Kerẹ idibo rẹ Jihova rẹ ọke awanre, o ji fo nẹ e roro kpahen ive rẹ Ọghẹnẹ ọkieje ji nene iji rọyen. Jihova kẹ avwanre emu rẹ ẹwẹn buebun womarẹ “odibo esiri na.” (Mat. 24:45) A da vwẹ ẹro ọghanghanre vwo ni emu rẹ ẹwẹn rẹ Jihova vwọ kẹ avwanre na, ka cha họhọ ihwo rẹ awanre ri vwo esegbuyota, rẹ iphiẹrophiyọ rẹ Uvie na nabọ “mu” ẹro dẹn.

 8. Idjerhe vọ yen ẹrhovwo vwọ bọn esegbuyota avwanre gan?

8 Ẹrhovwo je chọn idibo rẹ Ọghẹnẹ rẹ awanre uko vwọ bọn esegbuyota rayen gan. Ayen da mrẹ oborẹ Ọghẹnẹ kpahan phiyọ ẹrhovwo rayen wan, ọ bọn esegbuyota rayen gan. (Neh. 1:4, 11; Une 34:4, 15, 17; Dan. 9:19-21) Avwanre sa je ta ọdavwẹ avwanre eje vwọ kẹ Jihova, a vwọ riẹn nẹ o che nyo avwanre je kẹ avwanre ẹgba re vwo chirakon vẹ aghọghọ. Ọ da kpahenphiyọ ẹrhovwo avwanre, ọnana nẹrhẹ esegbuyota avwanre ganphiyọ. (Se 1 Jọn 5:14, 15.) Rọ vwọ dianẹ esegbuyota ọyen ẹbẹre ọvo rẹ omamọ rẹ ẹwẹn ọfuanfon na, ofori nẹ avwanre “nọ” ọkieje vwọ kẹ ẹwẹn ọfuanfon rẹ Ọghẹnẹ kirobo rẹ Jesu vuẹ avwanre.—Luk 11:9, 13.

 9. Vwọba ẹrhovwo romobọ avwanre, amono yen a sa je nẹrhovwo kẹ?

9 E jẹ ẹrhovwo avwanre eje dia oyare romobọ avwanre ọvo-o. A sa kpẹvwẹ Jihova ji jiro kẹdẹ kẹdẹ fikirẹ “iruo rẹ igbunu” rọyen ri “bunọ obo re se keri”! (Une 40:5) E jẹ ẹrhovwo rẹ avwanre ji djephia nẹ avwanre “karohọ ayen otu re hẹ uwodi, kerẹsiẹ ra da mrẹ nẹ [avwanre] vẹ ayen re gba hẹ uwodi na.” E jẹ avwanre je nẹrhovwo vwọ kẹ iniọvo avwanre rehẹ akpọeje, ma rho “isun rẹ [avwanre]” yẹrẹ ekpako na. A da mrẹ oborẹ Jihova kpahan phiyọ ẹrhovwo avwanre, ọnana te avwanre ẹwẹn mamọ!—Hib. 13:3, 7.






AYEN RHỌNVWE SIOBỌNU ỌYỌNREGAN RAYE-EN


10. Udje sansan vọ yen herọ kpahen idibo rẹ Ọghẹnẹ re rhọnvwe sen ọyọnregan raye-en, kẹ die yen kẹ ayen ẹgba?

10 Vwẹ ọbe rẹ Hibru uyovwin 11, ọyinkọn Pọl djisẹ rẹ edavwini sansan rẹ idibo rẹ Ọghẹnẹ rioja rọyen. Kerẹ udje, Pọl djunute eya ri vwo esegbuyota rẹ emọ rayen ghwuru, a da rhoma kpare emọ na vrẹn. Ọ da je ta ota kpahen ihwo re “rhọvwere nẹ esiobọ nẹ aye-en, rere ayen se vwo vrẹn kpo arhọ ri bẹdẹ.” (Hib. 11:35) Dede nẹ avwanre ghwa riẹn ihwo rẹ Pọl ta ota kpahan na-a, jẹ ihwo kerẹ Nebọt vẹ Zekaraya, e phi ayen hwe kidie ayen nyupho rẹ Ọghẹnẹ ji ru ọhọre rọyen. (1 Ivie 21:3, 15; 2 Ikun 24:20, 21) Daniẹl vẹ igbeyan rọyen nabọ vwo uphẹn rẹ “esiobọ nẹ” siẹrẹ ayen rha yọnrega-an. Ẹkẹvuọvo, esegbuyota ayen vwo kpahen ẹgba rẹ Ọghẹnẹ chọn ayen uko vwọ “gba unu rẹ ikpohrokpo” ji “furhie ogidi-erhanre.”—Hib. 11:33, 34; Dan. 3:16-18, 20, 28; 6:13, 16, 21-23.

11. Edavwini vọ yen emraro evo rhiẹromrẹ fikirẹ esegbuyota rayen?

11 Fikirẹ esegbuyota, a vwẹ emraro kerẹ Maikaya vẹ Jẹrimaya vwọ “jehwẹ . . . e mu evo phihọ uwodi.” Efa kerẹ Ilaija, “suosuo wan egbo vẹ ogo, ẹmwa vẹ igbogho rẹ akpọ na.” Ayen eje chirakon kidie ayen vwo “iphiẹrohọ rẹ obo ri mu ohwo ẹro.”—Hib. 11:1, 36-38; 1 Ivie 18:13; 22:24-27; Jer. 20:1, 2; 28:10, 11; 32:2.

12. Ono yen udje rọ ma rho kparobọ rẹ akoechiro, die yen chọn rọ uko vwo chirakon?

12 Pọl vwọ ta ota kpahen eya vẹ eshare sansan ri vwo esegbuyota nu, ọ da kanrunumu udje rọ ma rho, ọyehẹ Jesu Kristi. Hibru 12:2, da ta: “Fiki rẹ aghọghọ rọ hẹ obaro kẹ chiri odjadja rẹ [“urhe roja na,” NW], ọ davwerhọn rẹ omaẹvuọ na-a, o de rhi tidia obọrhe rẹ ekete rẹ Ọghẹnẹ.” Vwọrẹ uyota, ofori nẹ a nabọ “roro” kpahen esegbuyota rẹ Jesu siẹrẹ e de hirharoku edavwini egangan. (Se Hibru 12:3.) Kerẹ Jesu, Inenikristi rẹsosuọ kerẹ odibo Antipas, rhọnvwe sen ọyọnregan rọye-en. (Ẹvwọ. 2:13) A cha rhọvwọn ayen nushi kpo odjuvwu, rọ rho vrẹ “arhọ ri bẹdẹ” rẹ idibo rẹ Ọghẹnẹ rẹ ọke awanre rhẹro rọyen. (Hib. 11:35) Uvie na ton usuon phiyọ ukpe rẹ 1914, ọmọke vwọ wan nu, a da kpare ihwo re fuevun tiọyena ra jẹreyọ eje nushi kerẹ ihwo rẹ ẹwẹn vwo kpo odjuvwu ri che nene Jesu sun otọrakpọ na.—Ẹvwọ. 20:4.






IHWO RẸ ESEGBUYOTA NONẸNA


13, 14. Edavwini vọ yen oniọvo Rudolf Graichen hirharoku, kẹ die yen chọn rọ uko vwo chirakon?

13 Iduduru rẹ ihwo re ga Ọghẹnẹ nonẹna vwẹrokere udje rẹ Jesu ayen vwọ tẹnroviẹ iphiẹrophiyọ rayen, ayen je rhọvwan nẹ edavwini guọghọ esegbuyota raye-en. Roro kpahen Rudolf Graichen re vwiẹre vwẹ Germany ukpe rẹ 1925. Ọ karophiyọ ihoho iyoyovwi rẹ ikuegbe sansan rehẹ Baibol na rehẹ igbẹhe rẹ uwevwin rọyen. O de si: “Uhoho ọvo dje ubido vẹ omogodẹ, ẹmẹvwe vẹ okorhi, ọmọ rẹ erhuẹn vẹ okpohrokpo, ayen eje yerẹn vwẹ ufuoma; omotete yen sun ayen eje. . . . Ihoho yena cha sa chọrọ ovwẹ ẹro-o.” (Aiz. 11:6-9) Oniọvo Rudolf sẹro rẹ iphiẹrophiyọ rọyen vwọ kpahen iparadaisi na dede nẹ o rhiẹromrẹ omukpahen ọgangan vwẹ abọ rẹ isodje rẹ Nazi vẹ elọkpa rẹ East Germany.

14 Oniọvo Rudolf ji rhiẹromrẹ edavwini efa, kerẹ udje, ọga re se typhus hwe oni rọyen vwẹ asan ra da vwẹ oja riẹ ihwo rọhẹ Ravensbrück, ọsẹ rọyen sa sẹro rẹ ọyọnregan rọye-en, ọ da ghwobọphiyọ ọbe nẹ ọyen rha dia Oseri rẹ Jihova-a. E vwo siobọno nu, Rudolf da ga kerẹ oniruo okinriariẹ, e de ji se kpo Isikuru rẹ Gilead. A da vuẹ nẹ ọ ra ga kerẹ imishọnare vwẹ Chile, ọ da rhoma ga kerẹ oniruo okinriariẹ vwẹ oboyin. Edavwini rẹ oniọvo na je dobọji vwẹ etiyi-in. Ọke vwọ yanran na, ọ da rọvwọn Patsy rọ je dia imishọnare, ẹgbukpe ọvo vwọ wan nu, ọmọtẹ rayen de ghwu. Ọke rẹ aye rọyen vwọ hẹ ẹgbukpe 43 ọvo, o de rhe ghwu. Oniọvo Rudolf chirakon rẹ edavwini nana eje, dede nẹ ọ muọga, ọ je ghwore ọ je ga kerẹ ọkobaro ọkieje kugbe ọkpako ọke re vwo gbikun rẹ akpeyeren rọyen vwẹ Uwevwin Orhẹrẹ rẹ August 1, 1997, aruẹbe 20-25, ọ rẹ oyibo.[1]

15. Iseri rẹ Jihova vọ yen chirakon rẹ omukpahen nonẹna?

15 Iseri rẹ Jihova je ghọghọ fikirẹ iphiẹrophiyọ rayen dede nẹ ayen rhiẹromrẹ omukpahen ọgangan ọkieje. Kerẹ udje, iniọvo avwanre buebun hẹ uwodi vwẹ Eritrea, Singapore, vẹ South Korea kidie ayen rhọnvwe mu ọlọkọ-ọ kirobo rẹ Jesu tare. (Mat. 26:52) Usun rẹ iniọvo nana yen Isaac, Negede, vẹ Paulos, rehẹ uwodi vwẹ Eritrea vrẹ ẹgbukpe 20 re! Iniọvo nana rhe vwo uphẹn ayen vwọ vwẹrote esẹ vẹ ini rayen re ghwore-e, ayen sa rọvwọ-ọn, dedena ayen je sẹro rẹ evun-ẹfuọn rayen dede nẹ ayen rioja ọgangan. Opharo rayen ra mrẹ vwẹ wẹbsaiti avwanre jw.org, djerephia nẹ ayen je sẹro rẹ esegbuyota rayen kokoroko. Ihwo re wian vwẹ uwodi na tobọ muọghọ kẹ ayen.

16. Mavọ yen esegbuyota ọgangan sa vwọ chọn wẹ uko?

16 Idibo rẹ Jihova buebun ji rhiẹromrẹ oka rẹ omukpahen ọtiọyen dẹvo-o. Edavwini efa yen ayen rhiẹromrẹ. Evo chirakon rẹ ọbẹnvwẹ yẹrẹ rioja rẹ ofovwin vẹ oghwọrọ sansan. Efa pha kerẹ Mosis vẹ ihwo efa vwẹ Baibol na ri chukoku ẹvwọtua rẹ ekuakua rẹ akpọ na vẹ otitivwe rọyen. Ayen họnra vwọsua ọdavwini re vwo yeren akpọ nene ojevwe romobọ kugbe ẹguọnọ rẹ akpọ na. Die yen chọn ayen uko vwo ru ọnana? Ẹguọnọ rẹ ayen vwo kpahen Jihova vẹ esegbuyota ọgangan ayen vwo kpahen ive rọyen nẹ o che si oshenyẹ no, je vwẹ arhọ rẹ bẹdẹ bẹdẹ vwọ hwosa kẹ idibo rọyen vwẹ akpọ kpokpọ na.—Se Une Rẹ Ejiro 37:5, 7, 9, 29.



[image: Oniọvo ọshare rọ kpakore gbikun rẹ ukoko na vwọ kẹ orua ọvo]
Wo yono mie ihwo ri vwo esegbuyota nonẹna rehẹ ukoko wẹn? (Ni ẹkoreta 15, 16)





17. Die yen orhiẹn-ebro wẹn asaọkiephana, kẹ die yen e che yono vwẹ uyovwinrota rọ vwọ kpahen ọnana?

17 Vwẹ uyono nana, avwanre mrẹ oborẹ e vwo roro kokodo kpahen ive rẹ Ọghẹnẹ vẹ ẹrhovwo ẹnẹ rẹ ọkieje sa vwọ sẹro rẹ esegbuyota avwanre. Ọyena kọ cha chọn avwanre uko vwo chirakon rẹ edavwini, ra vwọ tẹnroviẹ iphiẹrophiyọ avwanre rọ nabọ “mu” avwanre ẹro dẹn na. Ẹkẹvuọvo, Baibol na ji djisẹ rẹ esegbuyota kpobaro phiyọ, kirobo rẹ uyovwinrota rọ vwọ kpahen ọnana che djephia.







^  [1] (ẹkorota 14) Ji ni uyovwinrota na “Despite Trials, My Hope Has Remained Bright” rọhẹ Awake! rẹ April 22, 2002, o gbikun rẹ akpeyeren rẹ Andrej Hanák rọ dia Slovakia.






[image: Noa ghwoghwo ota kẹ eshare ivẹ]



Vwo Esegbuyota Kpahen Ive rẹ Jihova


“Esegbuyota hẹ . . . imuẹro rẹ obo re jẹmrẹ.”—HIB. 11:1.

UNE: 54, 125

DIE YEN ẸKPAHỌNPHIYỌ WẸN?


	Mavọ yen udje rẹ Noa vwọ chọn avwanre uko vwọ riẹn obo ro mudiaphiyọ e vwo vwo esegbuyota?



	Idjerhe vọ yen e se vwo dje esegbuyota phia?



	Diesorọ esegbuyota vẹ ẹguọnọ vwọ dia ghanghanre?












 1. Ẹro vọ yen avwanre vwo ni esegbuyota rẹ Inenikristi?

ESEGBUYOTA rẹ Inenikristi pha ghanghanre mamọ. Ọ dia ihworakpọ eje yen vworo-o. (2 Tẹsa. 3:2) Ẹkẹvuọvo, Jihova kẹ avwanre ohwo “ọvuọvo kerẹ otiẹ esegbuyota” ra guọnọre. (Rom 12:3; Gal. 5:22) Ofori nẹ ihwo ri vworo dje ọdavwaro okokodo phia.

2, 3. (a) Ebruphiyọ vọ yen herọ vwọ kẹ ohwo ro vwo esegbuyota? (b) Enọ vọ yen e che roro kpahen asaọkiephana?

2 Jesu Kristi tare nẹ Ọsẹ rọyen rọhẹ odjuvwu se ihwo te oma womarẹ Ọmọ Rọyen. (Jọn 6:44, 65) Esegbuyota re vwo kpahen Jesu nẹrhẹ ohwo se vwo evwoghovwo rẹ imwemwu rọyen. Ọnana kọ rha nẹrhẹ a riavwerhen rẹ omamọ rẹ oyerinkugbe vẹ Jihova bẹdẹ. (Rom 6:23) Die yen avwanre ruru rọ nẹrhẹ e muwan rẹ ebruphiyọ rode nana? Kerẹ irumwemwu, orọnvwọn vuọvo ro fo kẹ avwanre yen ughwu. (Une 103:10) Ẹkẹvuọvo, Jihova mrẹrẹ nẹ erhuvwu se nẹ oma avwanre rhe. Fikirẹ ẹserọphẹ rọyen, o de rhie ubiudu avwanre phiyọ vwọ kẹ iyẹnrẹn esiri na. Ọ da nẹrhẹ avwanre rhi vwo esegbuyota kpahen Jesu vẹ iphiẹrophiyọ rẹ arhọ rẹ bẹdẹ.—Se 1 Jọn 4:9, 10.

3 Ẹkẹvuọvo, die yen esegbuyota tobọ mudiaphiyọ? Ghwa hẹ erianriẹn ghevweghe rẹ ebruphiyọ rẹ Jihova muegbe rọyen vwọ kẹ avwanre? Ọ rọ ma rho, idjerhe vọ yen e se vwo dje esegbuyota phia?






“SEGBUYOTA VWẸ UDU WẸN”


 4. Djisẹ rẹ oboresorọ esegbuyota vwọ vrẹ erianriẹn ghevweghe.

4 Esegbuyota vrẹ a de vwọ riẹn ọhọre rẹ Ọghẹnẹ. Ọyen ẹgba ọgangan ro mu ohwo vwo yerẹn nene ọhọre rẹ Ọghẹnẹ. Esegbuyota re vwo kpahen usivwin rẹ Ọghẹnẹ yen mu ohwo vwo ghwoghwo iyẹnrẹn esiri na kẹ ihwo efa. Ọyinkọn Pọl de dje fiotọ: “Wo de ghine rhọvwe vwẹ unu wẹn nẹ Jesu hẹ Ọrovwohwo wo de rhe segbuyota vwẹ udu wẹn nẹ Ọghẹnẹ kpaerọ nẹ ughwu rhe, ku wọ rhọ. Kidie udu ohwo vwo segbuyota kọye ọ vwọ rease, ọ me rha vwẹ unu rhọvwe kọye ọ vwọ rhọ.”—Rom 10:9, 10; 2 Kọr. 4:13.

 5. Diesorọ esegbuyota vwọ dia obo re ghanre mamọ, kẹ mavọ a sa vwọ sẹro rọyen? Djudje rọyen.

5 Aphro herọ-ọ, e se vwo iphiẹrophiyọ rẹ arhọ rẹ bẹdẹ vwẹ akpọ kpokpọ na siẹrẹ e de vwo esegbuyota je sẹro rọyen. A sa vwẹ oboresorọ a vwọ sẹro rẹ esegbuyota vwo dje oboresorọ okankọn vwọ guọnọ ame. Okankọn ra kọn phiyotọ wene ọkeneje. Okankọn tiọyena se vwioro siẹrẹ ọ rha mrẹ ame-e, ọ nabọ yovwẹn siẹrẹ ọ da mrẹ ame ọkieje. Okankọn rọ pha yoyovwin jovwo na se ghwu siẹrẹ ọ rha mrẹ ame-e. Ọtiọyen esegbuyota avwanre hepha. O se vwioro ji ghwu siẹrẹ e de no kuẹrofia. (Luk 22:32; Hib. 3:12) Jẹ, a da nabọ vwẹrote, “esegbuyota” avwanre kọ cha rha “rhua phihọ,” kọ je cha ganphiyọ ọkieje.—2 Tẹsa. 1:3; Tai. 2:2.






OBORẸ BAIBOL NA DJISẸ RẸ ESEGBUYOTA


 6. Idjerhe ivẹ vọ yen Hibru 11:1 vwo djisẹ rẹ esegbuyota?

6 Baibol na djisẹ rẹ esegbuyota vwẹ Hibru 11:1. (Se.) Esegbuyota churobọ si erọnvwọn ivẹ re jẹ mrẹ: (1) “Iphiẹrohọ,” ọnana se churobọ si obo re veri nẹ ọ cha phia vwẹ obaro na, kerẹ oba rẹ umwemwu eje vẹ ẹcha rẹ akpọ kpokpọ na. (2) “Imuẹro rẹ obo re jẹmrẹ.” Vwẹ ẹkpo nana, ubiota rẹ Grik ra fan kpo “imuẹro” na mudiaphiyọ “obo ri djerephia” nẹ orọnvwọn ra mrẹ-ẹ ghine herọ dẹn. Kerẹ udje, Jihova Ọghẹnẹ, Jesu Kristi, emekashe na, vẹ obo rẹ Uvie rẹ odjuvwu na ruẹ. (Hib. 11:3) Mavọ yen e se vwo djephia nẹ avwanre vwo uvi rẹ iphiẹrophiyọ, ji vwo imuẹro rẹ erọnvwọn re jẹ mrẹ rehẹ Baibol na? Womarẹ ota vẹ uruemu avwanre. Ababọ rẹ enana esegbuyota avwanre je rhe gba-a.

 7. Idjerhe vọ yen udje rẹ Noa vwọ chọn avwanre uko vwọ riẹn obo ro mudiaphiyọ re vwo vwo esegbuyota? (Ni uhoho rẹsosuọ na.)

7 Ọbe rẹ Hibru 11:7 kanrunumu esegbuyota rẹ Noa, ohwo rẹ “Ọghẹnẹ vwọ vuẹ . . . kpahe obo re cha phia ra je mrẹ-ẹ, ọ da djẹ oshọ ra kare okọ ro vwo sivwi evwruwevwi rọye.” Noa dje esegbuyota rọyen phia ọke rọ vwọ kare okọ rode. O muẹro nẹ ihwo re dia kẹrẹ nọrọ kpahen oboresorọ ọ vwọ kare okọ ọrhuarho tiọyena. Noa fotovwin yẹrẹ ọ vuẹ ayen nẹ o te aye-en? Kakaka! Esegbuyota rọyen muro vwo fiudugberi ghwoghwo kẹ ihwo rẹ ọke yena je kẹ ayen orhọ-esio rẹ ẹdjọeguo rẹ Ọghẹnẹ rọ cha na. Aphro herọ-ọ, Noa vwanriẹn eta rẹ Jihova vwọ kẹ ihwo na, rọ vwọ tanẹ, “Me guọnọre ne me guọghọ emu ejobi nẹ akpọ na; kidie akpọ na vọnre vẹ ozighi fiki rẹ ayen; . . . Me cha vwẹ ame ku akpọ na, re ọ rhe ghwọrọ uvwo ejobi ri vwo ẹnwẹn rẹ arhọ re otọ rẹ odjuvwu na; kemu kemu ri enu rẹ akpọ na ejobi ko ghwu re.” Vwọba, Noa je vuẹ ayen obo re sa kẹ ayen usivwin kirobo rẹ Ọghẹnẹ vwẹ iji na vwọ kẹ nẹ, “Ko wọ cha ro evun rẹ okọ na.” Ọtiọyena, Noa dje esegbuyota rọyen phia kidie a riẹnre phiyọ ohwo ro ru “aghwoghwo rẹ ọvwata.”—Jẹn. 6:13, 17, 18; 2 Pita 2:5.

 8. Die yen ẹwẹn ọfuanfon mu Jems vwo djekpahen oborẹ uvi rẹ esegbuyota mudiaphiyọ?

8 Ọ sa dianẹ e si ọbe rẹ Jems ọke rẹ ọyinkọn Pọl ghwe vwo si kpahen esegbuyota nu vwẹ ọbe rẹ Hibru. Kerẹ Pọl, Jems djere fiotọ nẹ uvi rẹ esegbuyota diẹ imuẹro ghevweghe-e, ọ je guọnọ iruo. O de si: “Gbe dje esegbuyota wẹn ro vwo iruo-o na kẹ vwẹ, rere me rha wan oma rẹ iruo mẹ dje esegbuyota mẹ kẹ wẹ.” (Jems 2:18) Jems ji dje ofẹnẹ rọ herọ uvwre rẹ imuẹro ghevweghe vẹ obọdẹn rẹ esegbuyota. Emekashe rẹ Idẹbono vwo imuẹro nẹ Ọghẹnẹ herọ, ẹkẹvuọvo ayen vwo obọdẹn rẹ esegbuyota-a. Kọyensorọ ayen vwọ reyọ vwọsua orugba rẹ ọhọre rẹ Ọghẹnẹ. (Jems 2:19, 20) Vwọ fẹnẹ ayen, Jems da ta ota kpahen ọshare ọfa rọ vọnre vẹ esegbuyota, ọ da nọ onọ nana: “Ọ dia iruo rẹ Ebraham ruru e vwo se ọvwata, rọ vwọ reyọ Aizik ọmọ rọye vwo zẹ izobo vwẹ enu rẹ agbada? Wọ mrẹre nẹ esegbuyota vwọ ba iruo rọye vwi fiki rẹ iruo na kọye a vwọ mrẹ segbuyota na vughe.” O se vwo hwe upẹrẹn muo nẹ esegbuyota guọnọ iruo, Jems da ta: “Kirobo rẹ ẹnwẹn de nẹ ohwo o mi ghwu na, eriyin esegbuyota ro vwo iruo-o ji ghwu rhe.”—Jems 2:21-23, 26.

9, 10. Mavọ yen ọyinkọn Jọn vwọ chọn avwanre uko vwọ riẹn obo rọ ghanre te e vwo vwo esegbuyota?

9 Omarẹ ẹgbukpe ọgban vwọ wan nu, ọyinkọn Jọn de si ọbe rọyen vẹ ileta erha. O dje ọdavwaro phia kpahen oborẹ ihwo efa ri ji si Baibol na nabọ dje esegbuyota fiotọ wan? Jọn yen ohwo rọ ma reyọ ubiota rẹ Grik ra sa fan kpo “vwo esegbuyota,” vwo ruiruo usun rẹ ihwo ri si Baibol na.

10 Kerẹ udje, ọ tare nẹ, “Ọ ro se Ọmọ na gbuyota vwo arhọ ri bẹdẹ na; ọ ro rhe mu ọghọ kẹ Ọmọ na-a sa mrẹ arhọ-ọ, ẹkẹvuọvo ophu rẹ Ọghẹnẹ dia uyovwi rọye.” (Jọn 3:36) Esegbuyota rẹ Inenikristi churobọ si re vwo nene iji rẹ Jesu. Jọn djunute eta rẹ Jesu abọ buebun ro djerephia nẹ ofori nẹ e vwo esegbuyota ọkieje.—Jọn 3:16; 6:29, 40; 11:25, 26; 14:1, 12.

11. Mavọ yen e se vwo dje ọdavwaro phia fikirẹ uyota na rẹ avwanre mrẹvughe?

11 Mavọ oma vwerhen avwanre te rẹ Jihova vwọ reyọ ẹwẹn ọfuanfon rọyen vwo dje uyota na kẹ avwanre je chọn avwanre uko vwo vwo esegbuyota kpahen iyẹnrẹn esiri na! (Se Luk 10:21.) E jẹ avwanre kpẹvwẹ Jihova ọkieje kidie o si avwanre te oma womarẹ Ọmọ rọyen rọ dia “Ọkobaro kugbe Orugba rẹ esegbuyota rẹ avwanre.” (Hib. 12:2) E se vwo dje ọdavwaro kpahen ẹserọphẹ nana, ofori nẹ a bọn esegbuyota avwanre gan ọkieje womarẹ ẹrhovwo ẹnẹ vẹ uyono rẹ Baibol na.—Ẹfe. 6:18; 1 Pita 2:2.



[image: Oniọvo ọshare ro se ẹkpo rẹ Baibol vwọ kẹ ọshare ọvo vwẹ ọke rẹ urovwoma vwẹ asan ayen de ruiruo]
Ghwoghwo iyẹnrẹn esiri na vwẹ kuphẹn kuphẹn eje, ọnana odjephia rẹ esegbuyota wẹn (Ni ẹkorota 12)





12. Idjerhe sansan vọ yen e se vwo dje esegbuyota phia?

12 E jẹ avwanre vwo esegbuyota kpahen ive rẹ Jihova ọkieje. Ofori nẹ ihwo efa nabọ mrẹ ọnana gbonozẹ. Kerẹ udje, ọkeneje yen avwanre vwo vwobọ vwẹ iruo aghwoghwo na vẹ odibo egbe. E jẹ avwanre ji ru “emu esiri kẹ ihwo ejobi, marho, kẹ ayen otu re hẹ evwruwevwi rẹ esegbuyota na.” (Gal. 6:10) Avwanre je davwẹngba vwo “siobọ nẹ ohwo rẹ awanre na vẹ uruemu rọye ejobi,” a kẹnoma kẹ kemu kemu rọ sa guọghọ ẹdia rẹ ẹwẹn avwanre.—Kọl. 3:5, 8-10.






ESEGBUYOTA KPAHEN ỌGHẸNẸ, ỌYEN ẸBẸRE ỌVO RẸ UCHIVWO AVWANRE


13. Mavọ yen “esegbuyota” kpahen Ọghẹnẹ ghanre te, die yen a vwerọ vwo dje, kẹ diesorọ?

13 Baibol na da ta: “Ọ dia esegbuyota-a yọ epha bẹnbẹn re vwo ru obo ri je. Kidie ohwo kohwo rọ tanẹ ọye si kẹrẹ Ọghẹnẹ mi segbuyota nẹ ọ herọ nẹ ọye re hwa osa kẹ ayen otu re guọnerọ.” (Hib. 11:6) Ota rẹ Ọghẹnẹ djisẹ rẹ “esegbuyota” kpahen Ọghẹnẹ kerẹ ẹbẹre ọvo rẹ ‘uchivwo’ ra guọnọre a ke sa dia obọdẹn rẹ Onenikristi ọkieje. (Hib. 6:1) Ọtiọyena, ko fori nẹ Inenikristi vwẹ iruemu eghanghanre efa “vwọ ba esegbuyota” rayen rere ayen sa vwọ “sẹro rẹ oma [rayen] vwẹ evun rẹ ẹguọnọ rẹ Ọghẹnẹ.”—Se 2 Pita 1:5-7; Jud 20, 21.

14, 15. Mavọ yen esegbuyota ghanre te a da vwọ vwanvwen ẹguọnọ?

14 Inenikristi ri si Baibol na nabọ kanrunumu ọghanrovwẹ rẹ esegbuyota kidie ayen djunute abọ buebun. O vwo uwan ọfa re djunute abọ buebun tiọye-en. Ọnana ko mudiaphiyọ nẹ esegbuyota yen uwan rẹ Onenikristi rọ ma ghanre?

15 Pọl vwọ vwẹ esegbuyota vwọ vwanvwen ẹguọnọ, ọ da ta: “Ọ da dianẹ mi vwo eseguyota, ro se ghwie ugbenu, ẹkẹvuọvo yi mi vwo ẹguọnọ-ọ, yo mẹvwẹ ohwo diodi.” (1 Kọr. 13:2) Jesu je kanrunumu uwan ọghanghanre nana rọ dia ẹguọnọ re vwo kpahen Ọghẹnẹ, ọke rọ vwọ kpahen phiyọ onọ nana: “Ọ vọ re ma rho vwẹ evun rẹ irhi na?” (Mat. 22:35-40) Ẹguọnọ si iruemu efa rẹ Onenikristi guọnọre ba oma, ji te esegbuyota. Baibol na tare nẹ, “Ẹguọnọ . . . se emu ejobi gbuyota.” O se ota ejobi rẹ Ọghẹnẹ ta phiyọ Baibol na gbuyota.—1 Kọr. 13:4, 7.

16, 17. Mavọ yen Baibol na reyọ esegbuyota vẹ ẹguọnọ vwo ruiruo wan, ẹkẹvuọvo ọrhọ yen ma rho, kẹ diesorọ?

16 Fikirẹ ọghanrovwẹ rẹ esegbuyota vẹ ẹguọnọ, ihwo ri si Baibol na reyọ iwan nana vwo ruiruo kugbe abọ buebun, ọke buebun vwẹ urhiẹ rẹ ota vuọvo. Pọl durhie iniọvo na nẹ ayen “vwẹ esegbuyota vẹ ẹguọnọ ru aghighọ ku phihọ.” (1 Tẹsa. 5:8) Pita siri nẹ, “Ovwan je mrẹ [Jesu] dẹvo-o yẹ ovwan guọnerọ; dede nẹ ovwan je mrẹ dẹvo-o na yẹ ovwan sere gbuyota.” (1 Pita 1:8) Jems da rha nọ ihwo ra jẹreyọ na: “Ọ dia Ọghẹnẹ ọvo re sanọ ihwo rẹ akpọ se nẹ ovwiogbere na nẹ e rhe dia edafe rẹ esegbuyota kugbe ireuku rẹ uvie ro veri kẹ otu re guọnerọ na?” (Jems 2:5) Jọn de rhe si: “Ọnana kọye hẹ urhi [rẹ Ọghẹnẹ], nẹ avwanre se odẹ rẹ Ọmọ rọye Jesu Kristi gbuyota ra guọnọ ohwohwo.” —1 Jọn 3:23.

17 Dede nẹ esegbuyota pha ghanghanre, a rha cha guọnọ uruemu nana-a siẹrẹ a da rhe mrẹ orugba rẹ ive rẹ Ọghẹnẹ kugbe iphiẹrophiyọ rẹ avwanre nu. Ẹkẹvuọvo, ẹguọnọ re vwo kpahen Ọghẹnẹ vẹ ọrivẹ avwanre che vwo oba-a. Kọyensorọ Pọl vwo si nẹ, “Ọtiọye na esegbuyota, iphiẹrohọ, ẹguọnọ gba dia, enana erha na; ẹkẹvuọvo ọ rọ marho vwẹ enana kẹ ẹguọnọ.”—1 Kọr. 13:13.






ODJEPHIA RODE RẸ ESEGBUYOTA


18, 19. Odjephia rode rẹ esegbuyota vọ yen avwanre mrẹ nonẹna, ke ono yen vwo ujiri na?

18 Nonẹna, ihwo rẹ Jihova dje esegbuyota phia kpahen Uvie rẹ Ọghẹnẹ re vwo mu na. Ọnana nẹrhẹ a rhe mrẹ iparadaisi rẹ ẹwẹn rẹ ihwo re vrẹ oduduru ẹrenren hepha nonẹna. Ayen eje dje omamọ rẹ ẹwẹn ọfuanfon na phia. (Gal. 5:22, 23) Ọnana ghene odjephia rode rẹ uvi rẹ esegbuyota vẹ ẹguọnọ rẹ Inenikristi!

19 Ọ diẹ ẹgba rẹ ohworakpọ yen ru ọnana-a. Ọghẹnẹ yen ruro. Iruo nana rọ vọnre vẹ igbevwunu na hwarhiẹ urinrin vwo rhe Jihova, rọ dia “oka ri bẹdẹ ro je phoro.” (Aiz. 55:13) Vwọrẹ uyota, ọnana “okẹ rẹ Ọghẹnẹ” rẹ avwanre vwo vwo usivwin “vwẹ oma rẹ esegbuyota.” (Ẹfe. 2:8) Iparadaisi rẹ ẹwẹn rẹ avwanre na che yovwin phiyọ je rhophiyọ ọkieje re te ọke rẹ otọrakpọ na eje cha vwọ vọn vẹ ihworakpọ re gbare, re dia evwata, ri ji vwo omavwerhovwẹn rọ cha dia ujiri vwọ kẹ odẹ rẹ Jihova bẹdẹ. E jẹ avwanre vwo esegbuyota kpahen ive rẹ Jihova ọkieje!

Wọ Riẹnre Jovwo?




Ihwo ghene kọn ego phiyọ aghwa rẹ ihwo ọfa vwẹ ọke awanre?




[image: Ọbe re se Digest rẹ Osun rẹ Rom Justinian siri vwẹ 1468 na]
Ọbe re se Digest rẹ Osun rẹ Rom Justinian siri vwẹ ukpe rẹ 1468 na, ọnana ọvo usun rẹ ẹbe buebun ri gbikun rẹ irhi ri shekpahen ẹdia sansan ọke awanre





ITẸ rẹ Jesu rọhẹ Matiu 13:24-26, tare nẹ, “Uvie rẹ odjuvwu họhọ ohwo rọ kọn emamọ esiri phihọ udju rọye. Ẹkẹvuọvo ọke rẹ ason re ihwo vwọ vwerhẹ nu, ọvweghrẹ rọye da rhe kọn ego kugbe irosu na, ọ da yanran. Ọke rhi vwo te, ego na vẹ irosu na de rhi gro kugbe.” Isiẹbe sansan nọ enọ kpahen itẹ nana sẹ uruemu tiọna sa ghene phia, ẹkẹvuọvo ẹbe rẹ ihwo rẹ Rom rẹ awanre djerephia nẹ ọ sa phia.

Ọbe rọ fan eta rẹ Baibol, da ta: “Ọyena umwemwu rode ra vwọ kọn ego phiyọ aghwa rẹ ohwo fikirẹ orukeri. A ke sa vwẹ urhi vwo mu fikirẹ ota nana djerephia nẹ uruemu nana phia ọkieje.” Ohwo ro yono urhi kodo re se Alastair Kerr, tare nẹ vwẹ ukpe rẹ 533 C.E., Osun rẹ Rom re se Justinian teyẹn ọbe re se Digest, rọ dia ọdjẹkoko rẹ urhi rẹ Rom kugbe eta rẹ ihwo re fan otọ rẹ urhi (omarẹ 100-250 C.E.). Kirobo rẹ ọbe na djere (Digest, 9.2.27.14), ohwo ọvo re se Ulpian rọ fan otọ rẹ urhi rionbọ kpo ẹdjọeguo ọvo rẹ ohwo rẹ Rom re se Celsus vwẹrote vwẹ ẹgbukpe ujorin rivẹ. A kọn ego phiyọ aghwa rẹ ohwo ọfa, ego na de hwe ekankọn ro ohwo na. Ọbe re se Digest na ta ota kpahen obo ra vwọ kẹ ohwo ro vwo aghwa na, ra vwọ hwosa rẹ ekankọn ri ghwuru na.

Oka rẹ orharhe uruemu tiọyen sa vwọ phia vwẹ ọke rẹ Usuon rẹ Rom na, djerephia nẹ itẹ rẹ Jesu na ghene obo re phia dẹn vwẹ ọke yena.







Ẹgba vọ yen ihwo rẹ Rom vwọ kẹ isun rẹ Ju rehẹ Judia vwẹ ẹgbukpe ujorin ẹsosuọ?

VWẸ ọke nana, ihwo rẹ Rom yen suẹn Judia womarẹ osun rẹ ayen vwo mu ro vwo isodje buebun vwẹ otọ rọyen. Owian rẹ osun na yen ọ vwọ reyọ osa-uyovwin mie ihwo na, je sẹro rẹ ufuoma vẹ ofuvwegbe vwẹ orere na. Ihwo rẹ Rom na dobọ rẹ iruemu re vwọso urhi jẹ, ayen ji gboja kẹ kohwo kohwo rọ so okpetu. Vwọ vrẹ enana, ihwo rẹ Rom na yanjẹ ẹdjọeguo itete ri shekpahen obo re phia vwẹ orere na kẹdẹ kẹdẹ vwọ kẹ ekpako rẹ orere na.

Aguare rẹ Ju re se Sahẹdrin





guare re se Sahẹdrin na yehẹ aguare rọ ma rho rẹ ihwo rẹ Ju de guẹdjọ. Aguare itete efa jehẹ Judia. Ọkiọvo, aguare sansan nana yen guẹdjọ rẹ inogbozighi, isun rẹ Rom duvwunu phiyọ-ọ. Aguare rẹ Rom ọvo yen vwo ogangan re vwo brorhiẹn rẹ ughwu hwe inogbozighi, aguare rẹ Ju vwo ogangan nana-a. Jokparẹ ọke rẹ aguare rẹ Sahẹdrin na vwo brorhiẹn hwe Stivin, e de phio hwe.—Iruo 6:8-15; 7:54-60.

Aguare rẹ Ju na de rhi vwo ẹgba vrẹ obo ro vwori jovwo. Ọshare ọvo ro yono ọbe kodo re se Emil Schürer, da tanẹ, “Dedena, usuon rẹ Rom se brorhiẹn ro je ayen eje vwẹ ọke ayen guọnọre, kirobo ra mrẹre ọke ayen vwo no nẹ a guọnọ gbevwọso usuon rayen.” A mrẹ udje rẹ ọnana ọke rẹ osun rọ je dia onotu ofovwin re se Kladiọs Laisias vwọ chochọ rẹ Pọl, rọ dia ohwo rẹ Rom.—Iruo 23:26-30.

